
PREDGOVOR 
 

Pravo na stanovanje bez diskriminacije u pogledu stambenih prava prepoznato je u brojnim 
međunarodnim dokumentima. Opća deklaracija o ljudskim pravima, usvojena i proglašena na Općoj 
skupštini Ujedinjenih naroda, rezolucijom br. 217/III iz 1948. godine propisala je u članku 25., stavak 
1. pravo na primjeren životni standard za zdravlje i dobrobit sebe i svoje porodice, uključujući hranu, 
odjeću, stanovanje i drugo. Druge međunarodne konvencije, poput Konvencije o uklanjanju svih 
oblika rasne diskriminacije iz 1965. godine, Konvencija o uklanjanju diskriminacije žena iz 1979. 
godine i Konvencija o pravima djeteta iz 1990. godine priznaju i štite stambena prava etničkih manjina 
i ljudi različitih nacionalnosti, porijekla, rase i boje kože, bez diskriminacije u pogledu stambenih prava 
žena i djece. Uprkos jasno regulisanim jednakim pristupom ovim pravima uređenim svim relevantnim 
međunarodnim aktima, brojne studije i spoznaje ukazuju kako je stvarnost drugačija te da su žene 
vlasnice imovine u daleko manjoj mjeri od muškaraca. U dominantno muškom društvu žene su u 
pravilu diskriminisane. Rodne predrasude duboko su ukorijenjene i ogledaju se, između ostalog, u 
nedostatku jednakog pristupa i kontrole žena nad zemljištima i stambenom fondu. 

 
U Bosni i Hercegovini, kao tranzicijskoj zemlji, ovo dolazi osobito do izražaja. Uočava se kako 

su muškarci kao bračni partneri u pravilu odgovorni za rješavanje stambenog pitanja. S tim u vezi, 
muškarci su u najvećem broju slučajeva upisani u zemljišne knjige kao vlasnici nekretnine, iako je 
nekretnina npr. stečena u braku. Prema podacima iz 2013. godine udio žena u stanovništvu BiH je 
51,08%, a muškaraca 48,92%, dok su u zemljišnim knjigama od ukupnog broja vlasnika 37,8% žene, 
a 62,2% muškarci. 

 
Istraživanje koje je provedeno u svrhu izrade ove publikacije, dodatno argumentovano 

dostupnim statističkim podacima i naučnim studijama, ukazuje na istovjetnost zaključaka i široko 
rasprostranjen nepovoljan položaj žena. Rezultati istraživanja ukazuju da je najveći broj ispitanica 
suvlasnica nekretnine, dok je samo 7,64% žena samostalno riješilo stambeno pitanje. U kontekstu 
ovog istraživanja, a i na osnovu analizirane literature, dva načina sticanja (su)vlasništva nad 
nekretninom kada su u pitanju žene se naročito ističu, a to su: rješavanje stambenog pitanja u bračnoj 
zajednici i putem nasljedstva. U pogledu starosne dobi, veći je postotak starijih žena koje su vlasnice 
nekretnina.  

 
U naučnoj analizi se kao razlog manjeg postotka žena kao učesnica u prometu nekretnina, 

ističu: razlozi ekonomske prirode, razlozi tradicionalne prirode i trendovi na tržištu nekretnina. Razlozi 
ekonomske prirode prvenstveno se vežu uz izazove s kojim se žene suočavaju na tržištu rada, poput 
manje stope aktivnosti žene, manje stope zaposlenosti, nižeg neto dohodaka, itd. Razlozi tradicionalne 
prirode u najužoj su vezi s patrijarhalnim normama u društvu, gdje se žene odriču svog zakonskog 
nasljedstva vodeći se normama običajnog prava. Ovo je naročito prisutno u ruralnim sredinama. Na 
kraju, trendovi na tržištu nekretnina ne idu u prilog promjenama na ovom polju. Prisutan je trend rasta 
cijena nekretnina te ulozi tržišta u akumuliranju bogatstva. Analizom je ukazano kako položaj žene na 
tržištu rada u kontekstu trendova na tržištu nekretnina direktno doprinosi dubljem jazu u vlasničkoj 
strukturi na štetu žena. 

 
Drugom analizom pokazali smo kako pravni okvir u Bosni i Hercegovini reguliše potpuno 

jednak tretman svih osoba, odnosno sprječavanje svake vrste neravnopravnosti i diskriminacije u 
području rješavanja stambenog pitanja. Pravni okvir je usklađen sa zahtjevima koje pred Bosnu i 
Hercegovinu stavlja pristupanje Europskoj uniji. Ipak, praksa pokazuje kako određena zakonska 
rješenja mogu biti potencijalno diskriminirajuća te je nužno izvršiti određene prilagodbe kako bi se 

spriječila potencijalno diskriminirajuća praksa. Kod ostvarivanja prava vlasništva, njegovog sticanja, 
korištenja i raspolaganja, radi se o odnosima koji se temelje na načelu dispozitivnosti i autonomije 
volje. U odnosu na navedeno volja stranaka primarni je faktor koji određuje nastanak, promjenu i 
prestanak bilo kojeg građanskopravnog odnosa u vezi s nekretninama. Zbog ovoga je izuzetno važno 
da volja bude formirana na osnovu dovoljne informisanosti. Svijest i učešće stranaka su neophodni.  

 
Ukazano je na važnost podizanja svijesti svih pravnih praktičara/ki koji mogu biti uključeni u 

određene procese koji se tiču ostvarivanja prava na nekretninama. Na taj način je moguće doprinijeti 
osnaženju položaja žena kroz efektivivniju i efikasniju primjenu postojećih mehanizama osiguranja 
ravnopravnosti, odnosno ispunjavanju pravnih kriterija, kao preduslova za članstvo u Europskoj uniji.   

 
U konačnici, publikacija u svojoj cjelovitosti daje odgovore i na druga pitanja vezana uz 

osnaženje položaja žena u procesu rješavanja stambenog pitanja i sticanja prava nad nekretninama, te 
je kao takva namijenjena širokom krugu potencijalnih korisnika: naučnicima, predstavnicima javne 
vlasti i donosiocima odluka, medijima, studentima i ostalim korisnicima, kojima osigurava pouzdan 
izvor informacija o navedenoj problematici.  
 
Sarajevo, marta 2023. godine 

Dr. sc. Mirza Hebib, urednik publikacije 

Lejla Ramić, MA  

 
 

RODNE RAZLIKE U (SU)VLASNIŠTVU NA TRŽIŠTU NEKRETNINA  
 
 

1. Uvod 
 
Rodne razlike u (su)vlasništvu na tržištu nekretnina odnose se na razliku u vlasničkoj strukturi između 
muškaraca i žena. Na tržištu nekretnina rodne razlike su, u usporedbi sa rodnim razlikama na tržištu 
rada, rjeđe predmet analiza. Studija Svjetske banke iz 2020. godine, kao jedan od razloga rjeđe analize 
rodnog jaza u (su)vlasništvu između žena i muškaraca navodi dugogodišnji nedostatak kvalitetnih 
podataka kojima bi se u zemljama u razvoju dokumentirao rodni jaz1.   
U razvijenim državama, u posljednjih 30 godina, žene su ostvarile značajan napredak i smanjile 
dohodovni i edukacioni jaz između muškaraca i žena, a procentualni rast žena vlasnica nekretnina 
predstavlja i manifestaciju ovih trendova2. Međutim i dalje, posebice u državama u razvoju, žene se, 
premda kontinuirano imaju viši stupanj formalnog obrazovanja, suočavaju sa dužim čekanjem na prvo 
zaposlenje, dohodovnim jazom i višom stopom nezaposlenosti3. Stoga, nepovoljan položaj žena je 
široko rasprostranjen i sistematičan.4 Generalno govoreći o rodnim razlikama i jazu na tržištu 
nekretnina, država u razvoju, studija Svjetske banke navodi da5:  
- iako postoje velike varijacije među državama, skoro u svakoj državi je veća vjerovatnoća da će 

muškarci biti vlasnici imovine u većem procentu nego žene; 
- unutar država, rodne razlike su najizraženije kod grupa koje su već u nepovoljnom položaju; 
- države sa više rodno egalitarnih pravnih propisa imaju veći procent žena vlasnica nad 

nekretninama, posebno stambenim. 
 

Analiza rodnog jaza u (su)vlasništvu nad nekretninama i težnja ka smanjivanju jaza izraz je osnovnog 
principa jednakog tretiranja muškaraca i žena i dosljedne provedbe pozitivnopravnih rodno egalitarnih 
propisa. Ovo pitanje je neizostavno u ekonomskom osnaživanju žena koje se nerijetko u javnom 
diskursu ističe.  
Cilj istraživanja je analizirati (su)vlasničku strukturu na tržištu nekretnina i koji faktori utiču na rodni 
jaz na tržištu nekretnina. Doprinos istraživanja je moguće posmatrati kroz dvije dimenzije. Značaj 
prve dimenzije ogleda se u metodološkom pristupu, odnosno provedenom istraživanju čiji je primarni 
fokus bio na procjeni načina i okolnosti u kojima žene rješavanju stambeno pitanje i predstavljanju 
razloga koji utiču i doprinose rodnom jazu u (su)vlasničkim strukturama na tržištu nekretnina. Druga 
dimenzija uključuje objedinjavanje dostupnih statističkih podataka iz većeg broja izvora, a koji su 

 
1 Gaddis, I. / Lahoti, R. / Swaminathan H. Women’s legal rights and gender gaps in property ownership in developing 
countries. World Bank Blogs, 2021. Dostupno na: https://blogs.worldbank.org/developmenttalk/womens-legal-rights-
and-gender-gaps-property-ownership-developing-countries (posjećeno 19.1.2023.)  
2 Choi J. H. / Goodman, L. / Zhu, J. A. “Three-Decade Decline in the Homeownership Gender Gap What Drove the Change”, and 
“Where Do We Go from Here?”. Urban Institute, 2021. Dostupno na:  
https://www.urban.org/sites/default/files/publication/104698/a-three-decade-decline-in-the-homeownership-gender-
gap_1.pdf (posjećeno 19.1.2023.) 
3 Vidi više str. 7-11 rada. Primjer BiH kao i prosjek u EU na osnovu podataka Eurostata. 
4 Gaddis, I. / Lahoti, R. / Swaminathan H. “Women’s legal rights and gender gaps in property ownership in developing countries”. 
Policy Research Working Paper 9444. World Bank Group, 2020., str. 10. 
5 Ibid. 

potkrepljeni naučnim studijama, sa ciljem što objektivnijeg i sveobuhvatnijeg prikaza razloga, 
prvenstveno onih iz domena tržišta rada, koji utiču na rodni jaz u (su)vlasničkim strukturama na tržištu 
nekretnina. Korištene metode u radu su: metoda anketiranja, meta-analiza, metoda analize sadržaja, 
dogmatski, aksiološki i komparativni metod.  
 
Kada je riječ o doprinosu istraživanja u prvoj dimenziji, odnosno u metodološkom pristupu, 
provedeno je istraživanje metodom ankete u razdoblju od 28.7.2022 do 02.9.2022. godine na dva 
načina: online i uz angažman anketara na području dvije općine u Sarajevu (Centar i Novo Sarajevo). 
Ciljna skupina istraživanja su bile žene, a uzorak se sastoji od 602 nasumično odabrane ispitanice sa 
područja FBiH i BiH. Sve ispitanice pripadaju dobnoj skupini od 18 godine i više pri čemu su ispitanice 
imale jasne informacije o načinu korištenja prikupljenih podataka putem ankete.  
 
Provedena anketa je sadržavala 29 anketnih pitanja, zatvorenog tipa, podijeljenih u tri cjeline na način:  

a. Opća pitanja  
b. Radni status  
c. Rješavanje stambenog pitanja  

 
Četiri anketna pitanja su bila općeg tipa, petnaest pitanja iz domena radnog statusa, a deset pitanja o 
rješavanju stambenog pitanja ispitanica. Radi ostvarivanja definiranog cilja, istraživanje je bilo 
koncipirano na način da se ispita domino efekt između ekonomskih prilika6 i pozicije žena na tržištu 
rada i njihovog procentualno manjeg učešća na tržištu nekretnina u tradicionalnom 
bosanskohercegovačkom društvu, analizirajući razloge zbog kojih su žene procentualno manje 
zastupljene kao vlasnice nekretnina u odnosu na muškarce uzimajući u obzir (su)vlasničku strukturu 
ispitanica.    
Radi ostvarivanja definiranih ciljeva istraživanja, najveći broj pitanja u istraživanju ticao se radnog 
statusa sa namjerom da se predstave prilike i položaj žena na tržištu rada što nedvojbeno utiče na rodni 
jaz u (su)vlasništvu na tržištu nekretnina. Fokus na radnom statusu ispitanica je bio neophodan imajući 
u vidu da se radi o jednom od faktora koji utiče na rodne razlike na drugom tržištu – tržištu nekretnina.   
 
U tom kontekstu postavljena su sljedeća istraživačka pitanja:  

1. Koliko traje nezaposlenost ispitanica od završetka posljednjeg stadija formalnog obrazovanja 
do zaposljenja? 

2. Koji tip ugovora o radu preovladava? 
3. Koliko su ispitanice u kontinuitetu zaposlene kod istog poslodavca? 
4. Koliko iznosi prosječni neto dohodak ispitanica? 
5. Da li su ispitanice samostalno riješile stambeno pitanje? 
6. U kojem procentu su ispitanice vlasnice nekretnina? 
7. U kojem procentu su ispitanice suvlasnice nekretnina? 
8. U kojem obliku strukture domaćinstva je najveći broj ispitanica riješio stambeno pitanje? 
9. U kojoj starosnoj dobi je najveći broj ispitanica riješio stambeno pitanje? 
10. Na koji način su ispitanice riješile stambeno pitanje?  
11. Koji je prevladavajući način rješavanja stambenog pitanja ispitanica? 
12. Koji su razlozi zbog kojih ispitanice nisu riješile stambeno pitanje? 

 

 
6 U obzir uzete ekonomske prilike na tržištu rada u BiH su: statistika radno sposobnog stanovništva prema aktivnosti i 
spolu, prosječna neto plata u BiH, stopa zaposlenosti i stopa nezaposlenosti. Statistika je bila dostupna na web stranici 
Agencije za statistiku BiH.  

2. Rodne (ne)jednakosti na tržištu nekretnina 

 
Iako je rod sam po sebi neutralan pojam koji se odnosi na spol ljudskog bića, on se također može 
poimati kao skup pretpostavljenih karakteristika i stereotipa koji se pripisuju osobi na temelju toga što 
je žena ili muškarac.7 U relaciji sa ženskim ljudskim pravima, rod ima prilično negativnu konotaciju, 
jer očekivano društveno ponašanje i stereotipna uloga žene mogu inhibirati ostvarivanje prava žena.8 
Mnogobrojni mehanizmi zaštite ljudskih prava su tokom godina ukazivali na efekte rodne nejednakosti 
i diskriminaciju žena u ostvarivanju prava na adekvatno stanovanje.9 Žene i muškarci se razlikuju po 
svojim stambenim mogućnostima, resursima ili strategijama, a ove razlike su u određenoj mjeri 
sistematske i trajne.10 Ostvarivanje žene kao (su)vlasnice znači i sagledavanje kompleksne i nedjeljive 
veze između prava vlasništva i drugih ekonomskih, socijalnih i političkih prava.11 Međutim, pored 
pravnog aspekta, neizostavni su kulturološki i tradicionalni obrasci ponašanja koji nerijetko utiču 
negativno na ostvarivanje prava žena.12  
 
Pristup rješavanju problema neravnopravnog tretiranja žena nerijetko za polaznu premisu ima 
ekonomsko osnaživanje žena. U tom kontekstu, (su)vlasništvo za žene, između ostalog, omogućava 
dodatno ekonomsko osnaživanje i olakšan pristup kreditnim sredstvima, koja mogu služiti u svrhu 
pokretanja vlastitog biznisa13, kao i izvor dodatne finansijske stabilnosti, što ima istaknutu dugoročnu 
vrijednost, u prvom redu za radno neaktivno stanovništvo.  
 

Postoje značajni dokazi da su prava žena na imovinu povezana sa većim blagostanjem. Mnogi 
modeli ponašanja u domaćinstvu, kao što su modeli kooperativnog pregovaranja koje su 
predložili Manser i Brown (1980) i McElroy i Horney (1981), predviđaju da pregovaračka moć 
unutar braka zavisi od „spoljnih opcija“ muža i žene, npr. njihova očekivana korisnost ako se 
unija završi. Ove „spoljne opcije“ zavise, između ostalih faktora, od toga ko u porodici je 
vlasnik imovine domaćinstva, kao i od pravila i normi koje oblikuju podjelu imovine i drugih 
porodičnih resursa nakon razvoda (Lundberg i Pollak 1996; Lundberg et al 1997; Fafchamps 
i Quisumbing 2005).14 
 

Pored navedenog, pojedine studije ukazuju na pozitivnu korelaciju između osnaživanja žena kao 
(su)vlasnica na nekretninama i smanjenja rodno zasnovanog nasilja (Moser, 2016. i Amaral 2017.).15 
Tako Amaral (2017.) zaključuje da izmjena jednog od temeljnih zakona o nasljeđivanju u Indiji (Hindu 

 
7 Westendrop I. „Women and Housing: Gender Makes a Difference“. Intersentia, 2007., str. 1. 
8 Ibid.  
9 United Nations „Women and the Right to Adequate Housing“. New York and Geneva, 2012., str. 1.  
10 Harrison M. / Davis C. “Housing, Social Policy and Difference”, Bristol University Press, 2001., str. 167.  
11 Westendrop I. „Women and Housing: Gender Makes a Difference“. Intersentia, 2007., str. 325. 
12 Ibid.  
13 IDB. Three Factors Barring Women from Accessing Housing Credit, 2021. Dostupno na: 
https://blogs.iadb.org/ciudades-sostenibles/en/three-factors-barring-women-from-accessing-housing-credit/ 
(posjećeno 26.1.2023.) 
14 Gaddis, I. / Lahoti, R. / Swaminathan H. “Women’s legal rights and gender gaps in property ownership in developing countries”. 
Policy Research Working Paper 9444, World Bank Group, 2020., str. 3. 
15 IDB. Three Factors Barring Women from Accessing Housing Credit, 2021. Dostupno na:  
https://blogs.iadb.org/ciudades-sostenibles/en/three-factors-barring-women-from-accessing-housing-credit/ 
(posjećeno 26.1.2023.) 

Succession Act), kojom žene, bez obzira na bračni status, postaju ravnopravne s muškarcima prilikom 
nasljeđivanja, je uticala na smanjenje ukupne stope nasilja nad ženama (uključujući samoubistva).16  
 
Generalno, prednosti vlasništva bez obzira na rodnu dimenziju, se mogu posmatrati sa aspekta 
investicijskog portfolija na način da su investiranja na tržištu nekretnina češća u poređenju sa tržištem 
vrijednosnih papira17 te su nerijetko neizostavna stavka u akumuliranju bogatstva na što ukazuju 
mnogobrojne studije18. Ovaj vid investiranja jedan je od najprivlačnijih zbog obilježja sigurnosti ovog 
tipa dugoročnog ulaganja.19  

Kao što je prethodno istaknuto, za analizu rodnog jaza na tržištu nekretnina od višestrukog značaja je 
položaj žene na tržištu rada. Limitirane mogućnosti žena na tržištu nekretnina potrebno je analizirati 
u kontekstu dugogodišnje pozicije žena na tržištu rada. Međunarodna organizacija rada, u izvještaju 
„World Employment and Social Outlook: Trends 2023“, ističe da su žene i mladi ljudi u znatno lošijoj 
poziciji na tržištu rada na što ukazuju nejednakosti u mnogim državama.20 Globalno gledano, stopa 
učešća žena u radnoj snazi iznosila je 47,4% u 2022. godini, u poređenju sa 72,3% za muškarce. Razlika 
od 24,9 procentnih poena znači da na svakog ekonomski neaktivnog muškarca dolaze dvije ekonomski 
neaktivne žene.21 Provedena istraživanja u BiH22 o položaju žena na tržištu rada ukazuju na nejednako 
tretiranje muškaraca i žena na tržištu rada i to u pravilu na štetu žena. Premda su žene, prvenstveno u 
razvijenim državama uspjele smanjiti edukacioni i dohodovni jaz23, i dalje se součavaju sa lošijim 
uslovima rada kao i sa neplaćenim radom, odnosno „ženski rad je karakteriziran osjetljivom rodnom 
participacijom na radnom mjestu, žene dobivaju manje plaće, rodno su segregirane, suočene s 
feminizacijom siromaštva, a istodobno se od njih očekuje ispunjavanje zahtjeva obiteljskog života u 
punom opsegu“24. Niže stope zaposlenosti žena u odnosu na muškarce i njihova niža primanja – često 
rad sa skraćenim radnim vremenom kada su zaposlene doveli su do toga da su previše koncentrisane 
u grupama s niskim primanjima.25 Stereotipne ideje i očekivanja o rodno tipičnom ponašanju također 
podstiču pojedince da traže poslove tipične za rod, i održavaju rodnu diskriminaciju u politici 
zapošljavanja od strane poslodavaca.26 Takve okolnosti na tržištu rada otežavaju poziciju žena kao 
(su)vlasnica nekretnina na tržištu nekretnina i to u prvom redu kroz dostupnost osnovnih, a i pristup 

 
16 Amaral, S., “Do improved property rights decrease violence against women in India”, 2017. 
17 Goldsmith-Pinkham, P. / Shue, K. “The Gender Gap In Housing Returns”, 2022. Dostupno na: 
https://paulgp.github.io/papers/Gender_Gap_in_Housing_Returns.pdf. Autori navode podatak za SAD. (posjećeno 
1.2.2023.)  
18 Vidjeti: Kolb, K. / Buchholz, S. “Trends in social inequalities regarding home ownership: a comparison of East and West Germany”. 
U: Dewilde C. / Ronald R. (ur) “Housing wealth and welfare”, Edward Elgar Publishing Limited, 2017., str. 159.; Brandolini 
et al., 2004.; Grabka and Westermeier, 2014.; Kolb, 2013.; Sierminska et al., 2007.; Skopek et al., 2012. 
19 Trend ulaganja na tržištu nekretnina se u BiH nastavio i tokom pandemije, CB BiH, Izvještaj o finansijskoj stabilnosti 
za 2021. godinu. Dostupno na: https://www.cbbh.ba/Content/Archive/575?lang=en (posjećeno 1.2.2023.)    
20 ILO. “World Employment and Social Outlook: Trends 2023.“ str. 12. Dostupno na: 
https://www.ilo.org/wcmsp5/groups/public/---dgreports/---inst/documents/publication/wcms_865332.pdf 
(posjećeno 7.2.2023.) 
21 Ibid.  
22 Bašić, S. / Miković, M. „Rodne (ne)jednakosti na tržištu rada u BiH“, Udruženje Žene ženama i Friedrich-Ebert-Stiftung 
(FES). Dostupno na: https://library.fes.de/pdf-files/bueros/sarajevo/09705.pdf (posjećeno 7.2.2023.) 
23 Galić, B. „Žene i rad u suvremenom društvu – značaj “orodnjenog” rada“, Sociologija i prostor: časopis za istraživanje 
prostornoga i sociokulturnog razvoja, Vol. 49 No. 1(189), 2011., str. 43. 
24 Ibid. str. 25.  
25 Warren, T. / Rowlingson, K. / Whyley, C. Female finances: Gender Wage Gaps and Gender Assets Gaps. „Work, 
Employment & Society“, Vol. 15, No. 3, 2001. str. 466.  
26 Karen Christopher et al. Gender Inequality in Poverty in Affluent Nations: “The Role of Single Motherhood and the State”, 
Center for Research on Child Wellbeing, Working Paper #00-12, 28.01.2000., str. 6-7. 

dodatnim sredstvima za finansiranje kupovine (npr. kredit) nekretnine. Općenito, žene se součavaju 
sa značajnim poteškoćama u dobivanju kreditnih sredstava, a neki od razloga za to su: posjedovanje 
manje imovine u poređenju sa muškarcima te zarađivanje manjih prihoda.27 

U kontekstu (su)vlasničke strukture na tržištu nekretnina potrebno je imati u vidu i značaj 
kulturoloških i tradicionalnih obrazaca ponašanja koja mogu negativno uticati na procent žena 
(su)vlasnica nekretnina. Tradicionalne, patrijarhalne, norme nalažu da su muškarci vlasnici nekretnina. 
Navedeno je naročito izraženo kod nasljednopravnih poslova kada je žena jedna od zakonskih 
nasljednica pokretne i nepokretne imovine ostavioca. Naime, žene nasljednice se, nerijetko, premda 
zakon garantira ravnopravnost u nasljeđivanju28, prihvate i odreknu nasljedstva u korist muških 
nasljednika, „navodeći da je najčešći razlog zbog kojeg žene ne evidentiraju svoju imovinu uvriježeno 
običajno pravo prema kojem su muškarci vlasnici nepokretnosti, a da se žene u pravilu odriču tog 
prava, iako je njihovo zakonsko pravo prihvatiti svoj dio nasljedstva“29. Rezultati istraživanja Svjetske 
banke konstatiraju isti zaključak i to da su žene rjeđe vlasnice zemljišta u poređenju sa 
stanovima/kućama, kao i manjoj vjerovatnoći da rodno egalitarni pravni okvir u pretežno ruralnim 
sredinama, gdje se primjenjuju nepovoljne socijalne norme za žene, može prouzrokovati promjenu u 
vlasničkoj strukturi na tržištu30.  

 

3. Vlasnička struktura i aktuelni trendovi na tržištu nekretnina u BiH 
 
U domenu rodnih razlika i vlasničke strukture u BiH, pravni poredak u BiH garantira pravo vlasništva 
za sve nositelje/nositeljice tog prava, ravnopravnost žena i muškaraca u nasljeđivanju, te jednak pravni 
tretman vanbračne i bračne zajednice kada je riječ o vlasničkim odnosima. Imajući u vidu prethodno 
navedene konstatacije u vezi rodnog jaza iz studije Svjetske banke, BiH u svom pravnom poretku 
sadrži, deklaratorno, rodno egalitarne pravne propise. Analiza pravnog okvira, konkretno odredbi 
porodičnog, nasljednog, stvarnog i zemljišnoknjižnog prava na entitetskom nivou, upućuje na 
zaključak da odredbe nisu per se diskriminatorne niti različito tretiraju muškarce i žene.31 Za detaljnu 
analizu imovinskih odnosa bračnih i vanbračnih partnera na nekretninama i pitanje rodne 
ravnopravnosti vidjeti Povlakić, M. i Mezetović-Međić, S. (2018).  
Međutim, situacija u praksi ukazuje da „u velikom broju slučajeva imovina je registrirana samo na ime 
jednog bračnog partnera, a u pravilu muža“, odnosno „u pravilu žene nisu upisane kao vlasnici 
nekretnina koje pripadaju bračnoj stečevini“32. Općenito, „prema podacima popisa stanovništva iz 
2013. godine, udio žena u stanovništvu u BiH iznosi 51,08%, a muškaraca 48,92%, dok je u zemljišnu 
knjigu, od ukupnog broja vlasnika upisano 37,8% žena, a 62,2% muškarca“.33  

 
27 Westendrop I. Women and Housing: „Gender Makes a Difference“. Intersentia, 2007., str. 69. 
28 Član 3 Zakona o nasljeđivanju FBiH. Službene novine br. 80/2014 i 32/2019 - odluka US 
29 Friedrich Ebert Stiftung „Vlasnis ̌tvo nad nekretninama kroz prizmu rodne ravnopravnosti“, 2021. Dostupno na: https://bosnia-
and-herzegovina.fes.de/fileadmin/user_upload/documents/17_06_2021_infografika_-_vlasnistvo_nekretnina.pdf 
(posjećeno 10.2.2023.) 
30 Gaddis, I. / Lahoti, R. / Swaminathan H. “Women’s legal rights and gender gaps in property ownership in developing countries”. 
Policy Research Working Paper 9444, World Bank Group, 2020., str. 17. 
31 Povlakić, M. / Mezetović Međić, S. „Uređenje imovinskih odnosa bračnih i vanbračnih partnera na nekretninama i rodna 
ravnopravnost“, Zbornik radova sa Šestog međunarodnog skupa „Dani porodičnog prava“. Mostar 2018., str. 67. 
32 Ibid. str. 62. i 56.  
33 Ibid. str. 45.  

Rodni jaz u FBiH je u većem postotku izražen kada su u pitanju tržišta zemljišta i kuća nego što je to 
slučaj sa tržištem stanova (vidi više: Tabela 3) što imajući u vidu način izgradnje urbanih i ruralnih 
sredina upućuje na zaključak o manjoj zastupljenosti žena kao vlasnica nekretnina u ruralnim 
sredinama. Na isti zaključak upućuje profesorica Softić-Kadenić u analizi položaja žena kao vlasnica 
nekretnina u BiH.34 
 
Cijeneći makroekonomsku situaciju u BiH, konkrentije stopu nezaposlenosti, iznos prosječne neto 
plate, položaj pasivnog stanovništva u BiH, a naročito rodne razlike na tržištu rada, tržište nekretnina 
poprima poseban značaj sa aspekta dugoročne finansijske stabilnosti. U 2019. godini, prije pandemije 
COVID-19, tržište nekretnina u BiH je bilo u fazi ekspanzije što, iz makro perspektive, odstupa od 
cjelokupne situacije u ekonomiji BiH. Ključne karakteristike tržišta u predpandemijskom razdoblju 
bile su: rast broja kupoprodajnih ugovora, rast cijena nekretnina, rast kredita i prisutnost neelasničnosti 
tražnje.35 Izvještaj CB BiH iz 2021. godine, nakon ublažavanja pandemijskih mjera i oporavka 
ekonomskih aktivnosti, konstatira da je pandemijska kriza u određenim segmentima uticala na 
dinamiku tržištu (npr. dinamika izgradnje novih stanova), ali tržište nije pretrpilo veće poremećaje, a 
u prilog navedenom je činjenica da se ovo tržište najprije stabilizovalo.36 Imajući u vidu trendove na 
tržištu nekretnina, a posebice posmatrane kroz prizmu rodnog jaza na tržištu rada, što je predmet 
detaljnije analize u nastavku, nije neopravdano očekivati negativne implikacije na rodni jaz u vlasničkoj 
strukturi na tržištu nekretnina na štetu žena.  
 
 
 

4. Analiza rezultata istraživanja 
 

4.1. Struktura ispitanica 
 
Analizirajući strukturu ispitanica po dobi, stepenu obrazovanja, strukturi domaćinstva, te bračnom i 
radnom statusu ispitanica rezultati istraživanja su sljedeći:  
- u pogledu starosne dobi, najveći broj ispitanica, 46,84%, ima od 40-50 godina, 14,28% ispitanica 

ima od 20-30 godina, 24,58% od 30-40 godina, a 12,95% više od 50 godina, dok najmanji broj 
ispitanica pripada starosnoj dobi od 18-20 godina, 1,32%.  

- kada je riječ o stepenu obrazovanja, najveći broj ispitanica ima završenu srednju školu 47,17%, a 
37,54% završen I ciklus studija.  

- u domenu strukture domaćinstva, 52,82% ispitanica živi sa partnerom/partnericom i djecom. 
- bračno stanje najvećeg broja ispitanica je udata, 68,10%, a radni status zaposlena, 71,42%.  
- u pogledu radnog statusa, najveći broj ispitanica, njih 430 odnosno 71,42%, su zaposlene, a 

samozaposlenih je 14,61%. Većina ispitanica ima zaključen ugovor o radu na određeno vrijeme, 
36,21%. Međutim, ne postoji statistički značajna razlika između broja ispitanica sa zaključenim 
ugovorom o radu na neodređeno vrijeme i na određeno vrijeme. Procentualno 32,22% ispitanica 
ima zaključen ugovor o radu na neodređeno vrijeme. 

 
34 Softić Kadenić, D. „Položaj žena kao vlasnica nekretnina na području Bosne i Hercegovine“. CENSOR. Dostupno na: 
http://holicob.ba/wp-content/uploads/2019/09/POLOŽAJ-ŽENA-KAO-VLASNICA-NEKRETNINA-NA-
PODRUČJU-BOSNE-I-HERCEGOVINE-2019..pdf (posjećeno 10.2.2023.) 
35 Hebib, M. / Ramić, L. / Bilić, E. / Lapo, I. „Housing Market in Bosnia and Herzegovina with Special Reference to Sarajevo And 
Tuzla“ - First version. CENSOR, Tuzla, 2020. Dostupno na: http://censorba.org/wp-
content/uploads/2021/01/HOUSING-MARKET_1stversion.pdf (posjećeno 10.2.2023.) 
36 CB BiH. Izvještaj o finansijskoj stabilnosti za 2021. godinu. Dostupno na:  https://www.cbbh.ba/content/archive/575 
(posjećeno 14.2.2023.) 

Detaljnije predstavljena struktura ispitanica je prikazana u tabeli 1.  
 

           Varijable Broj ispitanica Procent  

Starosna dob 

18-20 godina  
20-30 godina 
30-40 godina 
40-50 godina 
preko 50 godina 

8 
86 
148 
282 
78 

1,32% 
14,28% 
24,58% 
46,84% 
12,95% 

Stepen obrazovanja 

osnovna škola 
srednja škola 
bachelor ili baccalaureat 
master 
doktorat 

8 
284 
226 
76 
8 

1,32% 
47,17% 
37,54% 
12,62% 
1,32% 

Struktura domaćinstva 

živim sama 
živim sa partnerom/partnericom 
živim sa partnerom/partnericom djecom 
živim sa djecom  
živim sa roditeljima 
živim sa roditeljima i braćom/sestrama 
živim sa cimerom/cimericom 
ostalo 

46 
118 
318 
44 
36 
28 
10 
2 

7,64% 
19,6% 
52,82% 
7,3% 
5,98% 
4,65% 
1,66% 
0,33% 

Bračno stanje 

neudata  
udata 
razvedena 
u vanbračnoj zajednici 
udovica 

114 
410 
36 
36 
6 

18,93% 
68,10% 
5,98% 
5,98% 
0,99% 

Radni status 

zaposlena  
samozaposlena 
nezaposlena 
studentica 
ostalo 

430 
88 
36 
40 
8 

71,42% 
14,61% 
5,98% 
6,64% 
1,32% 

Tabela 1. Struktura ispitanica po dobi, stepenu obrazovanja, strukturi domaćinstva, te bračnom i radnom statusu 
 
 
U cilju što obuhvatnije analize rodnih razlika i tržišta, i to sa aspekta obezbjeđivanja finansijskih 
sredstava, tri pitanja su bila upućena bankarskom sektoru, konkretnije 13 banaka u FBiH i to:  

1. Koliko žena je u proteklih tri godine bilo isključiva podnositeljica zahtjev za stambeni kredit? 
2. Koliko žena je u proteklih tri godine bilo jedna od podnositelja zahtjeva za stambeni kredit? 
3. Koliko žena se u proteklih tri godine pojavljuju u ulozi žirantica? 

Međutim, na anketna pitanja odgovore je dostavila jedna od 13 banaka.37  
 
 
 
 
 
 
 
 
 
 

 
37 Zaprimljen odgovor ZiraatBank BH d.d. 

4.2. Analiza anketnih podataka 
4.2.1. Radni status 

 
Kao što je u poglavlju 2. naznačeno, procentualno veći ili manji broj žena kao (su)vlasnica nekretnina 
ovisi o većem broju elemenata od kojih je neizostavan elemenat pozicija žene na tržištu rada. Pitanja 
iz domena radnog statusa su se, pored trenutnog radnog statusa, odnosila na brzinu pronalaska 
zaposlenja na tržištu rada po okončanju formalnog obrazovanja, potom na vrste ugovora o radu (na 
određeno vrijeme ili neodređeno vrijeme u skladu sa članom 22. Zakona o radu FBiH38) uključujući 
mogućnost obavljanja povremenih i privremenih poslova (ugovor o djelu), kao i podatke o 
kontinuitetu radnog odnosa kod istog poslodavca, o zaposlenju ispitanica na vrsti poslova za koja 
imaju okončano formalno obrazovanje, ostvarenog neto dohotka i prilikama na radnom mjestu.  
 
Posljednja dostupna publikacija o radnoj snazi BiH, Anketa o radnoj snazi 2019. godina, Agencije za 
statistiku BiH, u osnovnim karakteristikama stanovništva prema aktivnosti i spolu ukazuje da je manja 
stopa aktivnosti žena, manja stopa zaposlenosti i viša stopa nezaposlenih žena u skupini radno 
sposobnog stanovništva. Prema podacima iz 2020. godine, rodni jaz u zaposlenosti iznosi 25 p.p, što 
konkretnije znači da stopa zaposlenosti u starosnoj dobi od 20-64 godine iznosi 40% za žene, a 65% 
za muškarce.39  
 
Pozicija žena na tržištu rada u fokusu je Evropske komisije sa sličnim, odnosno istim konstatacijama. 
„U 2021. godini 67,7% žena je bilo zaposleno, dok je zaposlenost muškaraca iznosila 78,5%. Drugim 
riječima, još uvijek postoji rodna razlika u zaposlenosti od 10,8 p.p., koja se tek neznatno smanjila u 
posljednjih 10 godina.“40 Premda je tokom godina prisutan veći broj žena na tržištu rada, i dalje pored 
poslovnih obaveza, odgovornost za privatne obaveze i brigu stereotipno preuzimaju žene.41 
Usporedbom podataka iz EU sa podacima iz BiH u pogledu rodnog jaza u zaposlenosti za 15 p.p. je 
veći jaz u BiH nego u EU.  
 

 Ukupno Muški Ženski 
           Total 
2017 2018 2019 2017 2018 2019 2017 2018 2019 

Stope % 
Stopa aktivnosti42 42,6 42,1 42,1 53,3 53,2 51,7 32,4 31,4 32,9 

Stopa zaposlenosti43 33,9 34,3 35,5 43,2 44,1 44,6 24,9 25,0 26,7 
Stopa nezaposlenosti44 20,5 18,4 15,7 18,9 17,2 13,6 23,1 20,3 18,8 

Tabela 2. Osnovne karakteristike stanovništva prema aktivnosti i spolu, BiH45 

 
38 Službene novine FBiH br. 26/16 i 89/18 
39 Agencija za statistiku BiH. „Žene i muškarci BiH“. str. 60. Dostupno na: 
https://bhas.gov.ba/data/Publikacije/Bilteni/2022/FAM_00_2021_TB_1_BS.pdf (posjećeno 14.2.2023.) 
40 European Commision. Women's situation in the labour market. Dostupno na: https://commission.europa.eu/strategy-
and-policy/policies/justice-and-fundamental-rights/gender-equality/women-labour-market-work-life-balance/womens-
situation-labour-market_hr (posjećeno 16.2.2023.) 
41 Ibid.  
42 Stopa aktivnosti = radna snaga/radno sposobno stanovništvo *100 
43 Stopa zaposlenosti = zaposleni/radno sposobno stanovništvo *100 
44 Stopa nezaposlenosti = nezaposleni/radna snaga *100 
45 Agencija za statistiku BiH, „Anketa o radnoj snazi – 2019“. Dostupno na: 
https://bhas.gov.ba/data/Publikacije/Bilteni/2019/LAB_00_2019_TB_0_BS.pdf uz napomenu da Anketa o radnoj 
 

14



 

 

 
Stoga, položaj žene na tržištu rada potvrđuje da „uprkos promjenjivim prilikama na tržištu rada – žene 
općenito su i dalje pod jakim utjecajem ideologija ili diskursa koji im, a i muškarcima, određuju uloge 
u domaćinstvu i na poslu, i koji nastavljaju da utiču na društvenu regulaciju“.46 
 
Kada je riječ o strukturi nezaposlenih osoba prema najvišoj završenoj školskoj spremi u 2020. godini, 
statistički podaci ukazuju da je veći broj nezaposlenih žena završilo višu školu, visoku školu, magisterij 
i doktorat.  
 

 
Grafikon 1. Struktura nezaposlenih po najvišoj završenoj stručnoj spremi u 2020. godini u procentima47 

 
Komparirajući EU i bosanskohercegovački kontekst zaključak je jedinstven. U evropskom48, a i 
bosanskohercegovačkom kontekstu, žene u većem broju završavaju visoku školu. Akademkinja, Adila 
Pašalić Kreso u radu Obrazovanost stanovništva u BiH, „zasnovan na proučavanju i obradi statističkih 
pokazatelja dobivenih nakon objavljenih rezultata popisa stanovništva BiH“49, konstatira da „žene u 
BiH sve do srednjeg i višeg obrazovanja značajno zaostaju za muškarcima, a potom se ta razlika 
smanjuje da bi na fakultetima i univerzitetima procenat žena bio za 3–4 posto veći u odnosu na 

 
snazi se od januara 2020. godine provodi kontinuirano na uzorku od 42 892 domaćinstva. U cilju usklađivanja sa EU 
regulativama, od 2020. godine se provodi postupak kalibracije pondera prema procjenama stanovništva po petogodišnjim 
starosnim grupama i spolu. Zbog ove metodološke izmjene, podaci iz 2020. godine nisu uporedivi sa podacima iz 
prethodnih godina. Agencija za statistiku BiH, Žene i muškarci u BiH. str. 60. Dostupno na: 
https://bhas.gov.ba/data/Publikacije/Bilteni/2022/FAM_00_2021_TB_1_BS.pdf (posjećeno 16.2.2023.) 
46 Harrison M. / Davis C. “Housing, Social Policy and Difference”. Bristol University Press, 2001. str. 167. 
47 Agencija za statistiku BiH, „Anketa o radnoj snazi – 2019“. Dostupno na: 
https://bhas.gov.ba/data/Publikacije/Bilteni/2019/LAB_00_2019_TB_0_BS.pdf uz napomenu da Anketa o radnoj 
snazi se od januara 2020. godine provodi kontinuirano na uzorku od 42 892 domaćinstva. U cilju usklađivanja sa EU 
regulativama, od 2020. godine se provodi postupak kalibracije pondera prema procjenama stanovništva po petogodišnjim 
starosnim grupama i spolu. Zbog ove metodološke izmjene, podaci iz 2020. godine nisu uporedivi sa podacima iz 
prethodnih godina. Agencija za statistiku BiH, Žene i muškarci u BiH. str. 63. Dostupno na: 
https://bhas.gov.ba/data/Publikacije/Bilteni/2022/FAM_00_2021_TB_1_BS.pdf (posjećeno 16.2.2023.) 
48 European Commision, Women's situation in the labour market. Dostupno na: https://commission.europa.eu/strategy-
and-policy/policies/justice-and-fundamental-rights/gender-equality/women-labour-market-work-life-balance/womens-
situation-labour-market_hr (posjećeno 13.2.2023.) 
49 Pašalić Kreso A. Obrazovanost stanovništva u BiH: „Demografske i etničke promjene u Bosni i Hercegovini“. 2017., str. 93. 

muškarce“50. Od 2016. godine do 2020. godine kontinuirano je veći broj žena diplomirao na 
univerzitetima u BiH u odnosu na muškarce.  
 
 
 
 
 
 
 
 
 
 
 
 
 
 

Grafikon 2. Broj diplomiranih studenata_ica51 
 
Od formalnog okončanja posljednjeg stadija obrazovanja u potrazi za zaposlenjem, od broja 
zaposlenih i samozaposlenih ispitanica, njih 178 tj. 41,39% je posao tražilo od 1-3 godine. 
Uspoređujući prikupljene i podatke Agencije za statistiku BiH, rezultati su podudarni. Struktura 
nezaposlenih prema trajanju nezaposlenosti u 2020. godini ukazuje da su, sa izuzetkom dva slučaja 
(trajanje nezaposlenosti manje od 6 mjeseci i 120 mjeseci i više), žene duže nezaposlene u odnosu na 
muškarce.52  
 
 
 
 
 
 
 
 

 
 
 
 
 
 
 
 

Grafikon 3. Trajanje nezaposlenosti 
 
 

 
50 Ibid. str. 112.  
51 Agencija za statistiku BiH, „Žene i muškarci u BiH“. str. 44. Dostupno na: 
https://bhas.gov.ba/data/Publikacije/Bilteni/2022/FAM_00_2021_TB_1_BS.pdf (posjećeno 17.2.2023.) 
52 Ibid. str. 65. 

Značajan uticaj u rješavanju stambenog pitanja ima visina ostvarenog dohotka. Rodna razlika u 
plaćama ima domino efekt na tržištu nekretnina. Istraživanje koje je proveo Zillow, za SAD, ukazuje 
da bi žene imale 18% više udjela na stambenom tržištu ukoliko bi zarađivale kao i muškarci.53 U 
istraživanju se ističe da se rodna razlika u platama sporo smanjuje, što ne prolazi neprimjetno, odnosno 
ima efekta na stambenom tržištu. Posljedice platne razlike ne odnose se samo na smanjenje udjela na 
stambenom tržištu, nego i na kvalitet nekretnina koje su u vlasništvu žena.  
 
Jedno od anketnih pitanja ticalo se ostvarenog neto dohotka na godišnjem nivou. Većina ispitanica, 
47,50%, ostvaruje neto dohodak na godišnjem nivou u rasponu od 12.000-15.000 KM što je u prosjeku 
od 1200-1250 KM mjesečno, a 26,24% ostvaruje dohodak u rasponu od 15.000-20.000 KM, odnosno 
mjesečno od 1250-1666 KM.  
 

 
Grafikon 4. Godišnji neto dohodak 

 
Podaci o platama koji se objavljuju na portalu plata.ba potvrđuju podatke prikupljene u istraživanju. 
Portal Plata.ba dio je Paylab.com online alata za prikupljanje podataka o visini plata. Na osnovu 
dostupnih podataka na portalu, prosječna plata za muškarce iznosi 1 444 BAM, a za žene 1 248 BAM. 
„Generalno, u Bosni i Hercegovini muškarci zarađuju 15,7% više od žena.“54 Analizirajući visinu 
dohotka i učestalo zaključeni tip ugovora o radu – na određeno vrijeme, nameće se zaključak da je 
ispitanicama otežan pristup dodatnim izvorima finansiranja kao što su kreditna sredstva.  
 
Pored visine dohotka, a u kontekstu pristupa dodatnim izvorima finansiranja, važno je imati u vidu 
procent sive ekonomije u BDP-u BiH i analize međunarodnih organizacija o učešću žena u 
neformalnom sektoru. Procjenjuje se da je udio sive ekonomije 29,88% BDP55, a prema podacima 

 
53 Zillow Research,  Domino Effect: Gender Pay Gap Has Implications for Women Home Buyers. Dostupno na: 
https://www.zillow.com/research/equal-pay-day-2022-30887/ (posjećeno 17.2.2023.) 
54 Plata.ba. Plate u BiH. Dostupno na: https://www.plata.ba/plate-u-zemlji (posjećeno 20.2.2023.)  
55 Bosnia and Herzegovina: Shadow economy. Dostupno na: https://www.theglobaleconomy.com/Bosnia-and-
Herzegovina/shadow_economy/ (posjećeno 20.2.2023.) 

MMF udio je 35,4%56. Studija iz 2017. godine koju su napisali zaposlenici Porezne uprave FBiH57 
identificirala je tržište rada kao jednu od zona aktivnosti u sivoj ekonomiji. Podaci OECD-a ukazuju 
da je procenat žena zaposlenih u neformalnoj ekonomiji veći od procenta muškaraca u 28 od 39 
zemalja za koje postoje podaci.58   
 
U pogledu kontinuiteta zaposlenja kod jednog poslodavca, a imajući u vidu da žene češće imaju prekide 
u radnom odnosu zbog „porodiljskog odsustva ili njege starijih i bolesnih članova porodice, 
nemogućnost ponovnog uključivanja na tržište rada zbog zrelije dobi usljed promjena na tržištu“59, 
većina ispitanica je u radnom odnosu kod istog poslodavca od 1-3 godine, procentualno 35,88% što 
je imajući u vidu dobnu strukturu ispitanica kraći od očekivanog kontinuitet u radu kod istog 
poslodavca.  
 

 
Grafikon 5. Kontinuitet zaposlenja kod istog poslodavca 

 
 
 
 
 
 
 
 
 
 
 
 

 
56 Capitalia.ba. MMF: Siva ekonomija u Bosni i Hercegovini 35,4 posto. Dostupno na: https://www.capital.ba/mmf-siva-
ekonomija-u-bosni-i-hercegovini-354-posto/ (posjećeno 20.2.2023.)  
57 Haračić, N. / Tanović, S. Gray economy in Bosnia and Herzegovina: “Tax Administration of the Federation of Bosnia and 
Herzegovina”, 2017., str. 1.  
58 OECD. Gender equality, https://www.oecd.org/gender/data/womenandinformality.htm. Vidi i OECD: Addressing 
the Gender Dimension of Informality https://www.oecd-ilibrary.org/docserver/cfd32100-
en.pdf?expires=1673110299&id=id&accname=guest&checksum=F571DEAE31E025942DAD40FF98CF5B52  
(posjećeno 23.2.2023.) 
59 “Gender akcioni plan BiH za period od 2018. do 2022. godine“. str. 19. Dostupno na: https://arsbih.gov.ba/wp-
content/uploads/2022/10/GAP-BiH-2018-2022_B.pdf  (posjećeno 23.2.2023.) 

4.2.2. Rješavanje stambenog pitanja 
 
Pitanja o rješavanju stambenog pitanja su imala za cilj utvrditi sljedeće:  

a. Da li ispitanice imaju riješeno stambeno pitanje putem vlasništva/suvlasništva?  
b. Način na koji su ispitanice riješile stambeno pitanje? 
c. Tip vlasništva na nekretninom (vlasnica ili suvlasnica) 
d. Ispitivanje stavova o tome ko su ključni sudionici/ce u osnaživanju žena kao vlasnica 

nekretnina 
e. Razlozi zbog kojih nije riješeno stambeno pitanje  
f. O ulozi notara/ki u procesu uknjižbe žena kao vlasnica nekretnina 

 
a. Da li ispitanice imaju riješeno stambeno pitanje? 

 
 

 
 
 
 
 
 
 
 
 
 
 

Grafikon 6. Riješeno stambeno pitanje  
 
Većina ispitanica ima riješeno stambeno pitanje. Naime, 562 ispitanice su istakle da su riješile stambeno 
pitanje, dok 40 ispitanica nije. Procentualno 99% ispitanica koje su na pitanje o porodičnoj strukturi 
odgovorile da žive sa partnerom/partnericom i djecom odgovorile su da imaju riješeno stambeno 
pitanje. Od 47,50% ispitanica koje na godišnjem nivou ostvaruju dohodak od 12 000 – 15 000 KM, 
većina njih je odgovorila da ima riješeno stambeno pitanje. Imajući u vidu dobnu strukturu ispitanica 
i rezultate ranijih istraživanja60, veći je procent starijih žena koje su vlasnice nekretnina.  
 
 
 
 
 
 
 
 
 
 
 
 

 
60 Gaddis, I. / Lahoti, R. / Swaminathan H. “Women’s Legal Rights and Gender Gaps in Property Ownership in Developing 
Countries”, Policy Research Working Paper 9444, World Bank Group, 2020., str. 18. 

b. Način na koji su ispitanice riješile stambeno pitanje 
 

Kada je riječ o načinu rješavanja stambenog pitanja, većina ispitanica je riješila stambeno pitanje u 
bračnoj zajednici i to 44,51%, a 35,54% ima riješeno stambeno pitanjem putem nasljedstva. 
Procentualno 7,64% ispitanica, odnosno njih 46, je samostalno riješilo stambeno pitanje.  

 
 
 

 
 
 
 
 
 
 
 
 
 
 
 
 
 
 
 
 

Grafikon 7. Način rješavanja stambenog pitanja  
 

 
Podatak da je najveći broj ispitanica riješio stambeno pitanje u bračnoj zajednici u skladu je sa 
rezultatima studije iz 2011. godine koja je ukazala da bračni partneri u većem procentu kupuju 
nekretninu za stanovanje, jer teže većoj stabilnosti, a ujedno su se i njihovi prihodi povećali.61 Ujedno, 
veća je vjerovatnoća da će stambeno pitanje biti riješeno ukoliko se radi o domaćinstvima sa djecom.62  
 
U pogledu načina obezbjeđenja finansijskih sredstava za rješavanje stambenog pitanja, pored 
nasljedstva, 34,88% ispitanica je riješilo stambeno pitanje putem hipotekarnog kredita. Kao što je u 
dijelu rada 4.1. naznačeno, istraživanje je obuhvatilo i bankarski sektor u FBiH. Podaci koje je dostavila 
jedna od 13 banaka, ukazuju da:  
 

1. Od ukupnog broja stambenih kredita u protekle 3 godine u 257 slučajeva tj. 44% se kao glavni 
dužnik pojavljuju žene. Od tog broja, njih 141 su samostalni nosioci  tj. dužnici po osnovu 
stambenih kredita (uz obezbjeđenje hipoteka) 

2. Od ukupnog broja stambenih kredita odobrenih uz sudužnika, 110 žena je bilo sudužnik tj. 
jedan od učesnika po stambenom kreditu ili 49%. Od toga broja odnos muškarac dužnik, a 
žena sudužnik se pojavljuje u 81% slučajeva, a odnos žena dužnik i žena sudužnik u samo 8% 
slučajeva. 

3. Nema odobrenih kredita u protekle 3 godine u kojima je žena žirantica.  
 

 
61 Grinstein-Weiss, M. / Charles, P. / Guo, S. / Manturuk, K. / Key, C. “The Effect of Marital Status on Home Ownership 
among Low-Income Households”. Social Service Review, Vol. 85, No. 3, 2011., str. 475.–503. 
62 Choi, J.H. / Zhu, J. / Goodman, L. Intergenerational Homeownership: “The Impact of Parental Homeownership and Wealth 
on Young Adults’ Tenure Choices”. Washington, DC: Urban Institute, 2018.  

c. Tip vlasništva nad nekretninom (vlasnica ili suvlasnica) 
 

Kada je riječ o tipu vlasništva nad nekretninom, većina ispitanica nisu jedine vlasnice nekretnina, 
konkretnije 68,43% ispitanica nisu jedine vlasnice nekretnine. Većina ispitanica su suvlasnice 
nekretnina, procentualno 56,81%.  
 
 
 
 
 
 
 
 
 
 
 
 
 
 
 

 
  
 

Grafikon 8. Tip vlasništva 
 
 
 

Rezultati istraživanja ukazuju da je suvlasnička struktura najčešći način rješavanja stambenog pitanja 
što ne odstupa u poređenju sa drugim državama. Whitepaper Women and property: State of play iz 2021. 
godine navodi da u Australiji i Novom Zelandu suvlasništvo muškaraca i žena predstavlja najčešću 
vlasničku strukturu, ali je i dalje stopa žena vlasnica nekretnina i suvlasnica u odnosu na muškarce 
niža.63  
 
Zaključak je isti kada je riječ o FBiH. Izvještaj o stanju tržišta nekretnina u FBiH za 2021. godinu kojeg 
izrađuje Federalna uprava za geodetske i imovinsko-pravne poslove ukazuje da se žene, u poređenju 
sa muškarcima, u značajno manjem postotku, naročito kada je tip nekretnine zemljišta i kuće, 
pojavljuju same u prometu ili kao učesnice u prometu. U većem broju slučaja, ali i dalje manje od 
muškarca, su same u prometu nekretnina ili učesnice u prometu ako je predmet kupoprodaje stan.  
 

 
 
 
 
 
 
 
 
 

 

 
63 CoreLogic, Women and Property: State of Play, 2021.  

Kupovina nekretnina 

Tržišta Godina Muškarci Žene 
Sam u prometu Učesnik u prometu Sama u prometu Učesnica u prometu 

Zemljišta 

2018 4.289 613 811 316 
2019 6.248 1.081 1.245 439 
2020 7.094 1.319 1.716 611 

2021 
11.069 2.078 2.609 1.030 

78% 22% 

Kuće 

2018 707 111 226 83 
2019 1.239 233 386 154 
2020 1.211 207 436 168 

2021 1.846 352 606 276 
71% 29% 

Stanovi 

2018 1.104 248 839 256 
2019 1.797 461 1.343 495 
2020 1.513 407 1.141 411 

2021 2.402 692 1.862 689 
55% 45% 

Tabela 3. Pregled tržišta nekretnina u Federaciji BiH sa gledišta zastupljenosti po strukturi spola64 
 

Manji udio žena vlasnica, odnosno suvlasnica, nekretnina posljedica je i tradicionalnih prilika u 
bosanskohercegovačkom društvu, posebice u ruralnim sredinama. U Gender akcionom planu BiH za 
period 2018-2022. godine navedeno je i „činjenica da su muškarci znatno češće nego žene vlasnici 
zemljišta, stambenih jedinica, poslovnih prostora, ili pokretne imovine, a ove nejednakosti su još 
izraženije u ruralnim sredinama.“65 Tradicionalne norme nalažu da su muškarci ti koji se smatraju 
vlasnikom nekretnine. Takve norme i tradicionalni obrasci ponašanja negativno utiču na ostvarivanje 
žena kao (su)vlasnica nekretnina.  

d. Ispitivanje stavova o tome ko je ključni stakeholder u osnaživanju žena kao vlasnica 
nekretnina 

 
Govoreći o sudionicima koji mogu podići nivo svijesti i osnažiti žene kao (su)vlasnice nekretnina, 
ispitanice smatraju da su ključni sudionici zakonodavac, civilno društvo i obrazovanje. Pored 
navedenih sudionika, anketni rezultati ukazali su da ispitanice smatraju da je uloga notara u postupku 
prometovanja nekretnina značajna. Služba notara, kao javna služba, podrazumijeva da notar prema 
strankama postupa neutralno i poučava ih o pravnim posljedicama njihovih izjava i pravnih poslova66. 
Prethodno ukazuje da notar ima dužnost stranke upoznati sa režimom bračne i vanbračne stečevine 
iz Porodičnog zakona FBiH u slučajevima kao što su npr. kupoprodaja nekretnina, poklon nekretnina 
i dr.  
 

 
64 Izvještaj o stanju tržišta nekretnina u FBiH za godine 2018, 2019, 2020 i 2021. godina. Izvještaji dostupni na: 
https://www.katastar.ba/rcn (posjećeno 28.2.2023.) 
65 „Gender akcioni plan BiH za period od 2018. do 2022. godine“, str. 20. Dostupno na: https://arsbih.gov.ba/wp-
content/uploads/2022/10/GAP-BiH-2018-2022_B.pdf (posjećeno 28.2.2023.)  
66 Vidjeti više: Povlakić, M. „Nadležnost notara u Bosni i Hercegovini“. Zbornik Pravnog fakulteta u Zagrebu, Vol. 63, No. 2, 
2013., str. 245.-310. 

Grafikon 9. Ključni sudionici/e u osnaživanju žena kao vlasnica nekretnina 

 
 

e. Razlozi zbog kojih nije riješeno stambeno pitanje  
 
Ispitanice, procentualno 11,62%, koje nemaju riješeno stambeno pitanje kao vlasnice, odnosno 
suvlasnice, kao razloge su odabrale sljedeće odgovore: 

- Očekujem da ću putem nasljedstva riješiti stambeno pitanje 
- Visoke cijene nekretnina 
- Ne ispunjavam kriterije za odobravanje stambenog kredita 
- Nemogućnost pristupa sredstvima finansiranja zbog nezaposlenosti 
- Očekujem od bračnog/vanbračnog partnera/ice da ima riješeno stambeno pitanje  
- Ne želim riješiti stambeno pitanje zaduživanjem u banci stambenim kreditom 
- Ne smatram važnim imati riješeno stambeno pitanje  

 
Imajući u vidu procent ispitanica, koje su odgovorile na anketno pitanje i odabrale, po broju odgovora, 
rangirane razloge, oni nisu statistički značajni. Međutim, predstavljeni su obzirom da trendovi na 
tržištu nekretnina poput visokih cijena i kontinuiranog povećanja udjela stambenih kredita u ukupnoj 
kreditnoj zaduženosti stanovništva, nisu zanemarivi u kontekstu i cilja ovog istraživanja.  
 
 

5. Zaključak 
 
Detaljna analiza anketnih podataka, koji su dodatno argumentirani dostupnim statističkim podacima i 
naučnim studijama, ukazuje na sličnost problema, istovjetnost zaključaka i široko rasprostranjen 
nepovoljan položaj žena. Rezultati istraživanja ukazuju da je najveći broj ispitanica suvlasnica 
nekretnine, dok je samo 7,64% žena samostalno riješilo stambeno pitanje. U kontekstu ovog 
istraživanja, a i na osnovu analizirane i korištene literature, dva načina sticanja (su)vlasništva nad 
nekretninom kada su u pitanju žene se naročito ističu, a to su: rješavanje stambenog pitanja u bračnoj 
zajednici i putem nasljedstva. Većina ispitanica je riješila stambeno pitanje u bračnoj zajednici, a potom 
slijedi rješavanje stambenog pitanja putem nasljedstva. U pogledu starosne dobi, veći je procent starijih 
žena koje su vlasnice nekretnina.  
Razlozi rodnog jaza na tržištu nekretnina, odnosno manjeg postotka žena kao učesnica u prometu 
nekretnina, se mogu, na osnovu dostupnih podataka sa tržišta rada, iz gender akcionog plana te 
aktuelnih trendova i razvoja tržišta nekretnina, sumarno predstaviti kroz tri grupe razloga:  

Ključni sudionici/e

Zakonodavac Civilno društvo Obrazovanje Ostalo

a. Razlozi ekonomske prirode  
b. Razlozi tradicionalne prirode 
c. Trendovi na tržištu nekretnina 

 
a. Razlozi ekonomske prirode  

 
Razloge ekonomske prirode potrebno je vezivati za izazove sa kojim se žene suočavaju na tržištu rada. 
Razlozi iz ove skupine se mogu smatrati jednim od ključnih, ako ne i ključna, barijera zbog koje žene 
u većem procentu nisu vlasnice nekretnina. U analizi vlasničke strukture na tržištu nekretnina, položaj 
žena na tržištu rada ima najznačajniju ulogu te je moguće govoriti o svojevrsnom začaranom krugu 
(ne)prilika sa kojima se žene suočavaju. Analiza odgovora iz segmenta radnog statusa potvrdila je ranije 
premise o položaju žena na tržištu rada, a to su:  
 

- Manja stopa aktivnosti žena, manja stopa zaposlenosti i viša stopa nezaposlenih žena u skupini 
radno sposobnog stanovništva 

- Rodni jaz zaposlenosti je i dalje prisutan i iznosi 25 p.p. 
- Žene duže čekaju na zaposlenje u odnosu na muškarce 
- Neto dohodak žena je niži od muškaraca  

 
Iznos neto dohotka kojeg ispitanice ostvaruju na mjesečnom, odnosno godišnjem nivou i vrsta 
ugovora o rada, 36,21% ispitanica ima ugovor o radu na određeno vrijeme, otežavajuće su okolnosti 
za pristup dodatnim izvorima finansiranja kao što su kreditna sredstva. Prilike na tržištu rada  imaju 
domino efekt na tržište nekretnina utičući na broj i mogućnost žena da samostalno ili kao suvlasnice 
u većem procentu učestvuju u prometu nekretnina.  
 

b. Razlozi tradicionalne prirode 
 
Zbog uvriježenih patrijarhalnih normi u društvu, žene se odriču svog zakonskog nasljedstva vodeći se 
normama običajnog prava prema kojima su muškarci vlasnici nekretnina. Takav stav, o muškarcu 
vlasniku nekretnine, je naročito prisutan u ruralnim sredinama za što je statistička potvrda, imajući u 
vidu strukturu urbane i ruralne sredine, npr. veći značaj i procentualno viša zastupljenost zemljišta u 
ruralnoj nego u urbanoj sredini, broj žena samostalnih učesnica i jedne od učesnica u prometu na 
tržištu zemljišta i kuća od 2018-2021. godine (tabela 3). 
 

c. Trendovi na tržištu nekretnina 
 
Treća grupa razloga, za koju prikupljeni podaci nisu statistički relevantni, ali nisu upotpunosti 
zanemarivi, tiče se trenutnih trendova na tržištu nekretnina. U prvom redu o trendu rasta cijena 
nekretnina, značaju i stabilnosti tržišta nekretnina te ulozi tržišta u akumuliranju bogatstva. Za 
pomenute trendove bi se nevješto, na prvi mah, dalo zaključiti kako neovisno o rodnoj dimenziji utiču 
na mogućnost rješavanja stambenog pitanja. Međutim, analizirani položaj žene na tržištu rada u 
kontekstu trendova na tržištu nekretnina može prouzrokovati produbljenje rodnog jaza u vlasničkoj 
strukturi na štetu žena. 

porodičnog prava“. Mostar 2018., str. 67. 

Dr. sc. Selma Mezetović Međić 

 

PRAVNO OSNAŽIVANJE POLOŽAJA ŽENA KAO VLASNICA NEKRETNINA KAO 
KORAK U PROCESU PRISTUPANJA EVROPSKOJ UNIJI 

 

1. Uvod 
Pristupanje Bosne i Hercegovine članstvu u Evropskoj uniji se smatra višestruko korisnim, te se kao 
prednosti ističu poboljšanje općenitog životnog standarda, unapređenje slobode kretanja, osnaživanje 
demokratije, te stabilnost i sigurnost.1 Kako bi sve navedene kvalitete bile u potpunosti 
implementirane, neophodno je da se odnose podjednako na sve građane/ke. S tim u vezi je načelo 
ravnopravnosti2 koje je jedan od temelja unijskog prava, a podrazumijeva potpuno izjednačen tretman 
svih građana/ki Unije bez obzira na bilo koji kriterij koji bi mogao biti eventualni osnov pravljenja 
razlika.3 Imajući u vidu poziciju Bosne i Hercegovine na njenom putu ka članstvu u Evropskoj uniji, 
te obaveze usklađivanja zakonodavstva, princip ravnopravnosti je nezaobilazan. Pri tome je pored 
primarnog i sekundarnog zakonodavstva, dakle preuzimanja cjelokupne pravne stečevine Evropske 
unije, neophodno osigurati i posvećenost ciljevima Evropske unije među kojima važno mjesto zauzima 
gender mainstreaming, odnosno strategija urodnjavanja.4 Navedena strategija predstavlja obavezu 
Evropske unije da u svim svojim aktivnostima i na svim nivoima vodi računa o dimenziji roda i rodne 
ravnopravnosti.5 Samim tim proširenje predstavlja izazov za očuvanje posvećenosti evropskim 
principima, jer svaka država članica ne treba samo da harmonizuje svoje zakonodavstvo sa 
zakonodavstvom Evropske unije, već i da preuzme evropske vrijednosti i strategije,6 te iste efikasno 
primijeni u praksi. 

 
1 Gender in Housing, „Ekonomska prizma stanovanja – ženska perspektiva“, CENSOR, 2022. 
2 Pod načelom ravnopravnosti se podrazumijeva tumačenje ovog načela u kontekstu evropskog prava i prakse suda 
Evropske unije. Više kod: Misita, N. „Uvod u pravo Evropske unije“. Pravni fakultet Univerziteta u Sarajevu, 2019., str. 148. i 
dalje; Meškić, Z. / Samardžić, D. „Pravo Evropske unije I“. TDP Sarajevo i GIZ, 2012., str. 263. i dalje. O ulozi Suda 
Evropske unije u razvoju rodne ravnopravnosti vidjeti: Hanušić Bećirović, A. „Evropska unija: pravni okvir i mehanizmi 
za rodnu ravnopravnost“, Rodna ravnopravnost. Teorija, pravo, politike. Sarajevski otvoreni centar i Pravni fakultet Sarajevo, 
Sarajevo, 2019., str. 110. 
3 Važno je istaknuti da je princip ravnopravnosti, koji u svojoj srži sadrži pristup koji podrazumijeva jednakost u postojanju 
i tretmanu svih ljudskih bića, predmet određenih kritika iz perspektive feminističke teorije, ali iste zahtijevaju detaljnu 
obradu koja prevazilazi obim ovog rada.  
4 Urodnjavanje je moguće razumjeti kao političko sredstvo promjene ili kao alatku za uključivanje rodne perspektive u 
praktične politike, a odluka u pogledu različitog razumijevanja ovog koncepta je predmet kontinuiranih debata. Više kod: 
Antonijević, Z. „Gender mainstreaming: urodnjavanje“, Rodna ravnopravnost. Teorija, pravo, politike. Sarajevski otvoreni centar 
i Pravni fakultet Sarajevo, Sarajevo, 2019., str. 276. 
5 Promocija rodne ravnopravnosti predstavlja i jedan od prioriteta vanjske politike Evropske unije, te obuhvata integrisanje 
perspektive rodne ravnopravnosti u svaki aspekt EU intervencija (priprema, dizajn, implementacija, monitoring i evaluacija 
politika, pravne mjere i programi potrošnje). Detaljnije kod: Hanušić Bećirović, A. „Evropska unija: pravni okvir i mehanizmi 
za rodnu ravnopravnost“, Sarajevo 2019., str. 106. i dalje, str. 109.  
6 Orza, A. „Šta je urodnjavanje javnih politika (eng. gender mainstreaming) i zašto je bitno?“, 
https://cep.org.rs/publikacije/sta-je-urodnjavanje-javnih-politika-eng-gender-mainstreaming-i-zasto-je-bitno/ 
(posjećeno 24.1.2023.) 

Pravni sistem Bosne i Hercegovine garantira ravnopravnost spolova i zabranjuje svaki vid 
diskriminacije. Ipak, unatoč tome u praksi dolazi do određenih diskriminatornih učinaka, koji su već 
bili već bili predmetom analize u stručnoj pravničkoj literaturi.7 Cilj ovog rada je naglasiti značaj i 
razvoj rodne ravnopravnosti u pravu Evropske unije (2), zatim objasniti položaj Bosne i Hercegovine 
u kontekstu procesa pristupanja Evropskoj uniji (3), predstaviti načelo ravnopravnosti u pravnom 
poretku u Bosni i Hercegovini (4), dati pregled primjene načela ravnopravnosti u kontekstu vlasništva 
žena na nekretninama u praksi (5), te dati zaključna razmatranja u pravcu osnaživanja položaja žena8 
kao vlasnica nekretnina (6). Za ostvarivanje ovih ciljeva će biti korišteni normativno-dogmatski, 
komparativni, sociološki i empirijski metod. Normativno-dogmatski metod će se koristiti prilikom 
tumačenja relevantnih odredbi propisa Evropske unije i Bosne i Hercegovine, dok će komparativni 
metod biti korišten za ukazivanje na sličnosti i razlike između bosanskohercegovačkog 
pozitivnopravnog uređenja propisa koji se tiču diskriminacije i zahtjeva evropskog prava. Primjenom 
sociološkog metoda će biti analizirana primjena propisa koji se odnose na pravo vlasništva žena na 
nekretninama u praksi, dok će empirijski metod omogućiti izvođenje zaključaka o bitnim faktorima u 
vezi sa praktičnim iskustvom prava vlasništva žena na nekretninama. 

 
2. Rodna ravnopravnost u Evropskoj uniji 

Jedna od osnovnih vrijednosti na kojima je utemeljena Evropska unija jeste načelo ravnopravnosti ili 
princip jednakosti.9 Potvrdu za to nalazimo još u Ugovoru o Evropskoj ekonomskoj zajednici iz 1957. 
godine koji je sadržavao obavezu primjene načela jednake plate žena i muškaraca za jednak rad. Iako 
je ovaj Ugovor bio sredstvo ekonomskog umrežavanja i unapređenja položaja na tržištu tadašnjih 
zemalja osnivačica, ipak je bila dovoljno razvijena svijest o važnosti ekonomskog osnaživanja žena kao 
učesnica procesa koji bi trebali podržavati privredne tokove. Navedeno načelo je time postalo 
obavezujuće već šezdesetih godina dvadesetog stoljeća za prve zemlje članice tadašnje Evropske 
zajednice, današnje Evropske unije. Radilo se o jednoj odredbi koja je regulirala rodnu diskriminaciju, 
odnosno zabranu iste na način da je predviđala princip ravnopravnosti polova, te jednakog tretmana i 
jednakih mogućnost za žene i muškarce. Konkretno radilo se o tadašnjem članu 119. Ugovora o 

 
7 Više kod: Povlakić M., „Načelo povjerenja u zemljišnu knjigu u najnovijoj praksi Vrhovnog suda FbiH“, NPR 1/2014; Povlakić 
M., Mezetović Međić S., „Die neue Rolle des Grundbuchs in dem Transformationsprozess in Bosnien und Herzegowina“, u: 
Milisavljević/Jevremović/Živković, „Law and Transition“, 2018; Povlakić M., Mezetović Međić S., „Uređenje imovinskih 
odnosa bračnih i vanbračnih partnera na nekretninama i rodna ravnopravnost“, Zbornik radova sa Šestog međunarodnog skupa Dani 
porodičnog prava, Mostar 2018., str. 47. i dalje. 
8 Ne postoji jedinstvena definicija pojma pravnog osnaživanje. Dio autora smatra kako pravno osnaživanje sadrži 
objektivnu komponentu, pa se tako naglašava stvaranje mogućnosti za osnaživanje kao što su pružanje pravne pomoći, 
pravnih informacija i reforma pravnih institucija. Međutim, zagovornici subjektivnog pristupa ističu da samo postojanje 
tih prilika ne znači nužno osnaživanje osobe, te je neophodno da ih osoba zaista doživi dijelom svoje stvarnosti, odnosno 
da sebe vidi sposobnom da koristi legalna sredstva za unapređenje svoje situacije. Vidjeti: Maranlou, S. „Access of Women 
to Justice and Legal Empowerment“. Access to Justice in Iran: Women, Perceptions, and Reality. Cambridge: Cambridge University 
Press, 2014., str. 141. i dalje. Drugi autori naglašavaju tri atributa pravnog osnaživanja: (i) korištenje zakona i mehanizama 
pravde (ii) od strane ljudi koji su na neki način marginalizirani (iii) za unapređenje svojih prava ili interesa, a sve sa ciljem 
implementacije zakona u praksi, a ne samo prava na papiru. Vidjeti: Domingo, P., O’Neil, T. “The politics of legal 
empowerment.” Legal mobilisation. https://cdn.odi.org/media/documents/9008.pdf, 2014., str. 13. (posjećeno 16.1.2023.) 
Detaljnije o različitim poimanjima ovog teorijskog koncepta i kod: 5. Galiè, A. Farnworth, C. "Power through: A new concept 
in the empowerment discourse." Global Food Security 21, str. 13-17, 2019. 
9 Više o načelu ravnopravnosti: Misita, N. „Uvod u pravo Evropske unije“. Pravni fakultet Univerziteta u Sarajevu, 2019., str. 
148. i dalje; Meškić, Z. / Samardžić, D. „Pravo Evropske unije I“. TDP Sarajevo i GIZ, 2012., str. 263. i dalje. Također i 
Hanušić Bećirović, A. „Evropska unija: pravni okvir i mehanizmi za rodnu ravnopravnost“, Sarajevo 2019., str. 105. i dalje. 

Evropskoj ekonomskoj zajednici, odnosno današnjem članu 157. Ugovora o funkcionisanju Evropske 
unije.10  

Ravnopravnost spolova je kao takva prvi put spomenuta u Ugovoru o osnivanju Evropske unije iz 
1992. (tzv. Mastrihtski ugovor11) gdje je u članu 2. potcrtano da se ravnopravnost spolova mora 
promovisati u cilju promocije zaposlenosti, poboljšanja života i rada, odgovarajuće socijalne zaštite, 
dijaloga između uprave i rada, razvoja ljudskih resursa sa ciljem trajne visoke zaposlenosti i suzbijanja 
isključenosti sa tržišta rada.12 

Izmjene osnivačkih ugovora koje su uslijedile kroz vrijeme su samo nadograđivale već postojeći 
princip ravnopravnosti. Ugovor iz Amsterdama iz 1997. godine13 je posebno isticao jednakost između 
muškaraca i žena u segmentu tržišta rada i tretmana, te u tom smislu donosi i obavezu uspostavljanja 
tzv. afirmativnih mjera kako bi se osigurala jednakost učešća na tržištu rada.14 Ugovor iz Nice iz 2001. 
godine također podržava jednak tretman na tržištu rada kada su u pitanju i žene i muškarci. Ugovor iz 
Lisabona potpisan 2007. godine, a stupio na snagu 2009. godine, dodatno potvrđuje opredjeljenost 
Evropske unije principu ravnopravnosti i uvodi cijeli odjeljak posvećen zabrani diskriminacije 
podsjećajući da je Evropska unija zasnovana na vrijednostima poštivanja ljudskih prava, slobode, 
demokratije, vladavine prava i rodne jednakosti.15 Istovremeno je važno napomenuti i Povelju 
Evropske unije o osnovnim pravima, koja je potpisana 2000. godine, a također stupila na snagu 2009. 
godine, zajedno sa Lisabonskim ugovorom. Povelja izričito regulira ravnopravnost u članovima 20., 
21. i 23. U svom članu 23. predviđa zabranu svake diskriminacije na osnovu spola, rase, boje, etničke 
ili socijalne pripadnosti, genetskih osobina, jezika, religije ili uvjerenja, političkog ili drugog mišljenja, 
pripadnosti nacionalnoj manjini, imovine, rođenja, invaliditeta, starosti ili seksualne orijentacije.16  
Osim primarnog zakonodavstva, odnosno osnivačkih ugovora, zaštita i unapređenje ženskih prava i 
rodna ravnopravnost zagarantovana je i dodatno razrađena kroz sekundarno zakonodavstvo, odnosno 
različite uredbe, direktive, odluke, preporuke i mišljenja koja donose organi Evropske unije. Posebno 
relevantne u oblasti zabrane diskriminacije na temelju spola su: Direktiva o jednakoj plati muškaraca i 
žena (75/117 / EEZ), Direktiva o ravnopravnosti muškaraca i žena u zapošljavanju (76/207/EEZ, 
izmijenjena i dopunjena Direktivom 2002/73/EZ, ukinuta Direktivom o reorganizaciji 2006/54/EZ), 
Direktiva o ravnopravnosti muškaraca i žena u zakonskim programima socijalne sigurnosti 
(79/7/EEC) (86/378 / EEC, izmijenjena i dopunjena Direktivom 96/97/EZ, ukinuta Direktivom o 
reorganizaciji 2006/54/EZ), Direktiva o jednakom tretmanu samozaposlenih muškaraca i žena koji 
su angažirani u aktivnostima, uključujući poljoprivredu (86/613/EEZ, ukinuta Direktivom 
2010/41/EU), Direktiva o trudnoći radnica (92/85/EEC), Direktiva o roditeljskom dopustu 
(96/34/EEC, ukinuta Direktivom 2010/18/EU), Direktiva o jednakom postupanju muškaraca i žena 

 
10 Više kod Zahirović, E. „Razbijanje mita o rodnoj ravnopravnosti u Evropskoj Uniji“. http://hcabl.org/wp-
content/uploads/2019/04/Razbijanje-mita-o-rodnoj-ravnopravnosti-u-EU_final_14.11._EMZ-1.pdf (posjećeno 
8.2.2023.) Vidjeti i Hanušić Bećirović, A. „Evropska unija: pravni okvir i mehanizmi za rodnu ravnopravnost“, Sarajevo 2019., 
str. 105-107.  
11 Vidjeti i: Misita, N. „Uvod u pravo Evropske unije“. Pravni fakultet Univerziteta u Sarajevu, 2019., str. 75. i dalje. 
12 Vidjeti: Marković, S. „BiH na putu ka Evropskoj uniji iz ugla rodne ravnopravnosti“. https://eu-monitoring.ba/bih-na-
putu-ka-evropskoj-uniji-iz-ugla-rodne-ravnopravnosti/#_ftn3 (posjećeno 12.1.2023.) 
13 Tako i: Misita, N. „Uvod u pravo Evropske unije“. Pravni fakultet Univerziteta u Sarajevu, 2019., str. 77. i dalje. 
14 Amsterdamski ugovor je također dao pravni osnov za donošenje sekundarnih akata u svrhu otklanjanja diskriminacije 
(sadašnji član 119. Ugovora o funkcioniranju Evropske unije). Više kod: Meškić, Z. / Samardžić, D. „Pravo Evropske unije 
I“. TDP Sarajevo i GIZ, 2012., str. 263. 
15 Marković, S. „BiH na putu ka Evropskoj uniji iz ugla rodne ravnopravnosti“. https://eu-monitoring.ba/bih-na-putu-
ka-evropskoj-uniji-iz-ugla-rodne-ravnopravnosti/#_ftn3 (posjećeno 12.1.2023.) 
16 Meškić, Z. / Samardžić, D. „Pravo Evropske unije I“. TDP Sarajevo i GIZ, 2012., str. 263.  



 

prilikom pristupanja i isporuci robe (2004/113/EZ) i gore navedena takozvana Direktiva o 
reorganizaciji (2006/54/EZ).17 

Pored primarnog i sekundarnog prava važno je istaknuti i različite političke akte i strateške dokumente 
Unije koji za cilj imaju promoviranje i zaštitu ravnopravnosti. Posebno se u ovom segmentu ističu 
Zaključci Vijeća Evropske unije za period od 2011. do 2020. godine koji ponovo potvrđuju 
opredijeljenost EU za uklanjanje rodnih jazova u zapošljavanju, obrazovanju i socijalnoj zaštiti, 
promociju bolje ravnoteže između poslovnog i privatnog života za žene i muškarce, te borbu protiv 
svih oblika nasilja protiv žena.18 Evropska komisija je također aktivna u ovom segmentu te se od 
recentnijih aktivnosti posebno izdvaja dokument Strateško djelovanje za ravnopravnost polova za 
2016–2019. godine19  Evropske Komisije u kojem se navodi pet prioriteta na koje će se EU fokusirati 
za ovaj period kako u zemljama EU tako i u zemljama koje su u pristupnoj i pretpristupnoj fazi. Ti 
prioriteti su obuhvatali: povećanje broja žena koje sudjeluju na tržištu rada i jednaka ekonomska 
nezavisnost  žena i muškaraca;  smanjenje razlike u platama, primanjima i penzijama između polova te 
borba protiv siromaštva žena; promicanje ravnopravnosti žena i muškaraca u donošenju odluka; 
suzbijanje rodno zasnovanog nasilja te zaštita i podrška za žrtve; i unapređenje ravnopravnosti polova 
i ženskih prava diljem svijeta.20 Evropska komisija je potom 5. marta 2020. godine predstavila svoju 
novu, trenutno aktuelnu, Strategiju za ravnopravnost spolova u Evropi za period od 2020. do 2025. 
godine pod nazivom Težnja ka Uniji jednakosti. Ova strategija utvrđuje ključne akcije za petogodišnji 
period i obavezuje se da će osigurati uključivanje perspektive ravnopravnosti u sve oblasti politike 
Evropske unije. Implementacija ove strategije će se zasnivati na dvostrukom pristupu ciljanih mjera 
za postizanje rodne ravnopravnosti, u kombinaciji sa pojačanim gender mainstreaming-om, koji će biti 
unaprijeđen sistematskim uključivanjem rodne perspektive u sve faze kreiranja politike u svim internim 
i eksternim oblastima politike Evropske unije.21 Dodatni podsticaj razvoju rodne ravnopravnosti je dat 
usvajanjem Gender akcionog plana III: Ka svijetu ravnopravnosti spolova.22 Tom prilikom 
predsjednica Evropske komisije, Ursula von der Leyen je istaknula sljedeće: „Rodna ravnopravnost je 
osnovni princip Evropske unije, ali još nije realnost. U biznisu, politici i društvu u cjelini, svoj puni 
potencijal možemo ostvariti samo ako iskoristimo sav svoj talenat i raznolikost. Korištenje samo 
polovine stanovništva, pola ideja ili pola energije nije dovoljno dobro.“23 Sve navedene aktivnosti prati 
i povećana finansijska podrška razvoju rodno osviještene politike, pa je tako u višegodišnjem 
finansijskom okviru Evropske unije za period 2021. – 2027. predviđen do sada najveći iznos sredstava 
koji treba biti usmjeren na unapređenje primjene principa ravnopravnosti.24 

 
17 Zahirović, E. „Razbijanje mita o rodnoj ravnopravnosti u Evropskoj Uniji“. http://hcabl.org/wp-
content/uploads/2019/04/Razbijanje-mita-o-rodnoj-ravnopravnosti-u-EU_final_14.11._EMZ-1.pdf (posjećeno 
8.2.2023.) 
18 https://www.consilium.europa.eu/uedocs/cms_data/docs/pressdata/en/lsa/119628.pdf (posjećeno 8.2.2023.)   
19https://ravnopravnost.gov.hr/UserDocsImages/dokumenti/Europska%20unija/Strateško%20djelovanje%20za%20ra
vnopravnost%20spolova%202016.-2019.%20EK.pdf (posjećeno 8.2.2023.)  
20 Marković, S. „BiH na putu ka Evropskoj uniji iz ugla rodne ravnopravnosti“. https://eu-monitoring.ba/bih-na-putu-
ka-evropskoj-uniji-iz-ugla-rodne-ravnopravnosti/#_ftn3 (posjećeno 12.1.2023.)  
21 Communication from the Commission to the European Parliament, the Council, the European Economic and Social 
Committee and the Committee of the Regions — A Union of Equality: “Gender Equality Strategy 2020-2025”, COM 
(2020) 152 final.  
22 Usvojen je Gender akcioni plan III: Ka svijetu ravnopravnosti spolova. Njegov cilj je ubrzanje napretka u osnaživanju 
žena i djevojaka, te zaštita dostignuća ostvarenih u rodnoj ravnopravnosti https://www.eeas.europa.eu/eeas/gender-
action-plan-iii-towards-gender-equal-world_en (posjećeno 19.1.2023.) 
23 Gender Equality Strategy Factsheet https://ec.europa.eu/newsroom/just/items/682425/en (posjećeno 19.1.2023.)  
24 https://www.europarl.europa.eu/factsheets/hr/sheet/59/equality-between-men-and-women (posjećeno 19.1.2023.)  

Uz primarno i sekundarno zakonodavstvo, te političke i strateške dokumente, Evropska unija djeluje 
i kroz tijela i agencije usmjerene na unapređenje rodne ravnopravnosti. Posebno važno mjesto zauzima 
Evropski institut za rodnu ravnopravnost (EIGE) čiji je zadatak jačanje promocije ravnopravnosti, te 
pružanje podrške gender mainstreaming-u u svim politikama Evropske unije kroz pružanje tehničke 
podrške EU institucijama provođenjem istraživanja i prikupljanjem podataka potrebnih za usvajanje 
kvalitetnijih, rodno osviještenih politika od strane evropskih institucija i država članica.25 

Dakle, očigledno je da postoji jedan snažan pravni okvir, koji je zasigurno pretpostavka za ostvarivanje 
rodne ravnopravnosti, te da je isti praćen značajnim političkim i strateškim aktivnostima Unije. Ipak, 
bilo bi pogrešno kada bismo samo tu činjenicu tumačili kao dovoljnu uređenost i garant postojanja 
rodne ravnopravnosti u praksi. Države kandidatkinje koje ispune uslove za pristupanje Evropskoj uniji 
moraju imati stabilnu i demokratsku vladu, funkcionalne institucije, te sveobuhvatno primjenjiv 
princip vladavine prava, koji uključuje i rodnu ravnopravnost. Međutim, izuzetno je važno ovo pitanje 
analizirati sa aspekta primjene. Baš zbog toga što se može činiti kao da diskriminacije nema, jer su svi 
propisi uredni i ravnopravnost se podrazumijeva, važno je da navedena pitanja ne prođu ispod radara, 
te da budu predmet pažnje i relevantnih analiza, a kako bi važeći propisi zaista mogli biti adekvatno 
implementirani u praksi.  

 

3. Položaj Bosne i Hercegovine u kontekstu procesa pristupanja Evropskoj uniji 
Bosna i Hercegovina je potpisivanjem Sporazuma o stabilizaciji i pridruživanju između Evropskih 
zajednica i njihovih država članica, s jedne strane, i Bosne i Hercegovine, s druge strane26, tačnije 
članom 70. ovog Sporazuma koji sadrži tzv. „harmonizacijsku klauzulu“27, preuzela obavezu 
postepenog usklađivanja svog postojećeg i budućeg zakonodavstva s pravnom stečevinom Evropske 
unije obuhvaćenom Sporazumom, kao i propisnu primjenu i provođenje usklađenog zakonodavstva 
do kraja prelaznog perioda od šest godina od dana stupanja na snagu Sporazuma o stabilizaciji i 
pridruživanju (SSP).28 SSP je stupio na snagu 1. juna 2015. a rok za ispunjavanje obaveze je bio 1. juni 
2021. godine.29 Međutim, već samim njegovim potpisivanjem 2008. godine za Bosnu i Hercegovinu je 
nastala obaveza preuzimanja pravne stečevine (acquis).30  

Zavisno od predmeta reguliranja, ustavnih i zakonskih nadležnosti, jedan evropski pravni akt se može 
preuzeti u jedan ili više domaćih propisa. Bez obzira na to kojom vrstom propisa se preuzimanje vrši, 
mora se ispoštovati zahtjev usklađenosti u odnosu na pravni akt Evropske unije, a to dalje znači da se 
preuzimanje acquis-a treba vršiti na koordiniran i usklađen način. Usklađivanje pravnog sistema Bosne 
i Hercegovine sa pravnom stečevinom Evropske unije podrazumijeva ne samo usklađivanje odredbi 
nego i njihovo djelotvorno provođenje. Obaveza usklađivanja zakonodavstva je pravni kriteriji koji 
proizlazi iz kriterija iz Kopenhagena i, pored političkog i ekonomskog kriterija, predstavlja uslov za 
članstvo u Evropskoj uniji. Važno je napomenuti da se kod ispunjenja pravnog kriterija ne procjenjuje 
samo usklađenost nacionalnog prava sa evropskim, nego i administrativni i institucionalni kapacitet za 

 
25 Hanušić Bećirović, A. „Evropska unija: pravni okvir i mehanizmi za rodnu ravnopravnost“, Sarajevo 2019., str. 112.  
26 „Službeni glasnik BiH – Međunarodni ugovori”, br. 10/08, 1/17 i 8/17. 
27 Meškić, Z. / Samardžić, D. „Pravo Evropske unije I“. TDP Sarajevo i GIZ, 2012., str. 124. 
28 Za detalje o dejstvu i karakteristikama sporazuma o stabilizaciji i pridruživanju vidjeti: Meškić, Z. / Samardžić, D. „Pravo 
Evropske unije I“. TDP Sarajevo i GIZ, 2012., str. 223. i dalje.  
29 Preuzeto sa web stranice Direkcije za evropske integracije Vijeća ministara Bosne i Hercegovine (DEI) 
(https://www.dei.gov.ba/bs/instrumenti-za-uskladivanje-s-pravnom-tecevinom-eu, posjećeno: 3.1.2023.)  
30 Povlakić, M. „Evropa ante portas – da li su vrata zaključana?“ Sudska praksa, 79 (XVI), 2019., str. 11. Više o obavezama 
prilagođavanja pravnog sistema u kontekstu pristupanja BiH Evropskoj uniji kod: Hanušić Bećirović, A. „Evropska unija: 
pravni okvir i mehanizmi za rodnu ravnopravnost“, Sarajevo 2019., str. 114. i dalje.  

efektivnu primjenu usklađenog prava, što je segment kojeg je često teže ispuniti nego samo 
preuzimanje acquis-a.31 

Države članice imaju obavezu transpozicije direktiva, a države kandidatkinje i potencijalne 
kandidatkinje obavezu usklađivanja svog zakonodavstva sa korpusom unijskog prava. Ukoliko države 
članice ne implementiraju direktive, vrijedi obaveza tumačenja nacionalnog prava u skladu sa 
neimplementiranom direktivom.32  

Sve navedeno je dodatno potvrđeno činjenicom da je Evropsko vijeće odobrilo status zemlje 
kandidatkinje Bosni i Hercegovini 15. decembra 2022. godine, a na temelju zaključaka Vijeća Vijeća 
Evropske unije za opće poslove od 13. decembra i preporuka Evropske komisije iz oktobra 2022. 
godine.33 Iz toga proizlazi da ne postoji alternativa potpunom inkorporiranju načela ravnopravnosti u 
sve segmente pozitivnog prava u Bosni i Hercegovini.  

 
4. Načelo ravnopravnosti u pozitivnom pravu Bosne i Hercegovine 

Imajući u vidu sve navedeno, jasno je da je rodna ravnopravnost nepobitan prioritet i temelj 
funkcioniranja Evropske unije. U skladu s tim, neodvojiv i nezaobilazan dio pravne stečevine koju su 
zemlje kandidatkinje dužne preuzeti u svoje domaće zakonodavstvo. Prema tome, obaveza 
preuzimanja, odnosno usklađivanja postojećih propisa sa načelom ravnopravnosti postoji i za Bosnu 
i Hercegovinu i njen pravni sistem.  

U Bosni i Hercegovini postoji javnopravni okvir koji bi trebalo da osigura sprečavanje diskriminacije. 
Temelj ovog okvira je Ustav Bosne i Hercegovine koji u svom odjeljku II pod nazivom „Ljudska prava 
i osnovne slobode“ garantira temeljna prava. U okviru ovog odjeljka, član 3. sadrži Katalog osnovnih 
prava i sloboda.34 Jedno od osnovnih prava je pravo na imovinu navedeno u članu II 3. (k). Ova 
odredba garantira da sva lica na teritoriji Bosne i Hercegovine uživaju pravo na imovinu. U Ustavu 
BiH ovo pravo je samo navedeno bez daljnje razrade i nema daljih odredaba o imovinskim pravima. 
Kako su međunarodni dokumenti, među kojima je i Evropska konvencija o ljudskim pravima, direktno 
primjenjivi u pravnom sistemu Bosne i Hercegovine, pravo na imovinu dobija dodatni značaj, posebno 
zbog na primjenu člana 1. Dodatnog protokola br. 1 uz Evropsku konvenciju o ljudskim pravima koja 
garantuje zaštitu imovine. Navedenom odredbom garantira se mirno posjedovanje vlastite imovine i 
drugih imovinskih prava stečenih zakonom. Licu se može oduzeti imovina samo u javnom interesu i 
pod uslovima predviđenim zakonom i opštim principima međunarodnog prava. Navedeni član se 
direktno primjenjuje u BiH (vidi II.1). Ustavni sud slijedi praksu Evropskog suda za ljudska prava u 
pogledu pitanja šta se može smatrati imovinom i šta bi moglo biti pod zaštitom (Sud kaže da pojam 
imovine ima “autonomno značenje koje je nezavisno o formalnoj klasifikaciji u domaćem pravu“, te 

 
31 Povlakić, M. „Evropa ante portas – da li su vrata zaključana?“ Sudska praksa, 79 (XVI), 2019., str. 15. 
32 Povlakić, M. „Evropa ante portas – da li su vrata zaključana?“ Sudska praksa, 79 (XVI), 2019., str. 14. 
33 Preuzeto sa web stranice Direkcije za evropske integracije Vijeća ministara Bosne i Hercegovine (DEI) 
https://www.dei.gov.ba/bs/evropsko-vijece-odobrilo-status-kandidata-za-bih (posjećeno: 3.1.2023.). 
34 Povlakić, M., Mezetović Međić, S. „Country profile Bosnia and Herzegovina – Gender and Land Rights“, GIZ, UN FAO, 2016., 
str. 5 i dalje. 

uključuje širok spektar vlasničkih interesa koji predstavljaju ekonomskuvrijednost, više nego 
nacionalne pravne koncepte35), te u pogledu pitanja kada je oduzimanje opravdano.3637 

Osim Ustava BiH diskriminaciju po osnovu roda zabranjuju Zakon o ravnopravnosti spolova38 i 
Zakon o zabrani diskriminacije39.40 Zakon o ravnopravnosti spolova je najvažniji mehanizam za 
napredak ka rodnoj ravnopravnosti u Bosni i Hercegovini. Zasniva se na Konvenciji o eliminaciji svih 
oblika diskriminacije žena (CEDAW)41, koja se zalaže za rodnu ravnopravnost u privatnoj i javnoj sferi 
i zabranjuje diskriminaciju na osnovu spola ili seksualne orijentacije.42 Cilj ovog zakona je 
promoviranje i zaštita suštinske rodne ravnopravnosti i garantiranje jednakih mogućnosti svim 
građanima/kama, kako u javnom tako i u privatnom životu, i sprečavanje direktne i indirektne 
diskriminacije po osnovu spola. Zakon o ravnopravnosti spolova posebno naglašava neke sfere 
privatnog ili javnog života u kojima su žene tradicionalno bile u nepovoljnijem položaju od muškaraca: 
obrazovanje, ekonomija, rad, zapošljavanje, socijalna i zdravstvena zaštita, sport, kultura, javni život i 
mediji. Zakon zabranjuje diskriminaciju po osnovu spola i seksualne orijentacije i daje definiciju 
različitih oblika rodno zasnovane diskriminacije, definiciju direktne i indirektne diskriminacije, 
uznemiravanja i seksualnog uznemiravanja.43 Posebno važnim za ovo istraživanje smatramo istaknuti 
da Zakon o ravnopravnosti spolova izdvaja zabranu diskriminacije u pristupu svim vrstama resursa44, 
čime se ističe važnost jednakih mogućnosti ekonomskog iskorištavanja raspoloživih resursa 
podjednako za oba spola, a pri čemu nekretnine svakako spadaju u najvredniji resurs.45  

 
35 Former King of Greece and Others v. Greece, 25701/94, stav 60. 
36 Ustavni sud BiH smatra da član II.4 Ustava BiH predviđa čak i širi obim zaštite od člana 14. EKLJP. Pojedinci imaju 
pravo ne samo na zaštitu od diskriminacije kada su im povrijeđena prava i slobode zagarantovane EKLJP, već i u pogledu 
drugih prava i sloboda zagarantovanih Ustavom BiH. Vidjeti: Povlakić, M., Mezetović Međić, S. „Country profile Bosnia and 
Herzegovina – Gender and Land Rights“, GIZ, UN FAO, 2016.,  str. 5. i dalje. 
37 Ipak, u pogledu konkretne prakse u pitanjima postojanja diskriminacije važno je istaknuti da postoji svega nekoliko 
slučajeva gdje je Sud utvrdio postojanje diskriminacije u kontekstu povrede nekog temeljnog prava i slobode, pri čemu se 
ni u jednom od tih slučajeva nije radilo o pitanjima diskriminacije žena u odnosu na vlasništvo (na nekretninama). U tri od 
šest slučajeva apelant je bio muškarac. Samo u dva slučaja je ustanovljeno postojanje diskriminacije zasnovane na spolu. U 
jednom slučaju apelant je bio muškarac i ustanovljena je diskriminacija u vezi sa pristupom pravdi i pravičnim postupkom 
(član II.3.e. Ustava Bosne i Hercegovine i član 6.1. Konvencije o ljudskim pravima). U drugom slučaju apelant je bila žena 
i apelacija je podnesena zbog diskriminacije u vezi sa pravom na rad. Vidjeti: Povlakić M., Mezetović Međić S., „Uređenje 
imovinskih odnosa bračnih i vanbračnih partnera na nekretninama i rodna ravnopravnost“, Mostar 2018., str. 48. 
38 Zakon o ravnopravnosti spolova Bosne i Hercegovine, „Službeni list BiH“, br. 16/03, 102/09, 32/10.  
39 Zakon o zabrani diskriminacije, „Službeni list BiH“, br. 59/09 i 66/16.  
40 Zakon o zabrani diskriminacije čak predviđa posebni postupak koji bi trebao olakšati pristup pravdi svim žrtvama 
diskriminacije, jer teret dokazivanja nije na žrtvi, nego lice koje se tereti za istu je dužno dokazivati da diskriminacije nije 
bilo. Više kod: Povlakić M., Mezetović Međić S., „Uređenje imovinskih odnosa bračnih i vanbračnih partnera na nekretninama i rodna 
ravnopravnost“, Mostar 2018., str. 47. i dalje. 
41 Konvencija o eliminaciji svih oblika diskriminacije žena (CEDAW) usvojena je 18. decembra 1979. Ratificirana je 1. 
oktobra 1981, Službeni list SFRJ – Međunarodni ugovori, br. 11/81. Nakon sticanja nezavisnosti, Bosna i Hercegovina je 
postala članica CEDAW-a na osnovu sukcesije (Službeni glasnik Republike BiH, br. 25/93). Potom je CEDAW uvršten 
na listu od 15 međunarodnih instrumenata za zaštitu ljudskih prava predviđenih Aneksom I Ustava BiH, čime im se daje 
rang materijalnih ustavnih prava koja su direktno primjenjiva u Bosni i Hercegovini. 
42 Član 2. Zakona o zabrani diskriminacije.  
43 Član 3. – 5. Zakona o zabrani diskriminacije. 
44 Član 12. – 15. Zakona o zabrani diskriminacije.  
45 Također posebno stavlja akcenat na ekonomski opstanak žena. (član 15. stav 2. Zakona o ravnopravnosti spolova).  



 

U pogledu propisa iz privatnopravne oblasti, za kontekst žena kao vlasnica nekretnina najrelevantnijim 
nalazimo propise o stvarnim pravima i propise o nasljeđivanju. Zakoni o stvarnim pravima46 ne sadrže 
nikakav propis koji bi se mogao ocijeniti diskriminatornim ili propisom koji tretira muškarce i žene na 
različit način. Ovi propisi izričito navode da svako fizičko i pravno lice može imati pravo svojine na 
pokretnim i nepokretnim stvarima, kao i da je svaka svojina jednaka bez obzira ko je njen vlasnik/ca. 
Uslovi za sticanje, korištenje i raspolaganje imovinom su postavljeni potpuno općenito u odnosu na 
titulara/ku, pri čemu se spol titulara/ke ne ističe.  

Propisi koji uređuju nasljednopravne odnose također ne sadrže direktnu diskriminaciju.47 Nakon što 
se utvrdi sastav imovine koja je ostala iza umrlog lica, imenuju se njegovi/njeni nasljednici po osnovu 
testamenta, ukoliko je umrli/a isti sačinio/la za života, ili po osnovu zakonskog reda nasljeđivanja. 
Izuzetno je moguće da bračni ili vanbračni partneri/ce zaključe ugovor o nasljeđivanju,48 pa će se 
imovina u tom slučaju rasporediti primarno temeljem navedenog ugovora, uz eventualne dopune u 
slučaju postojanja testamenta, odnosno prema pravilima zakonskog nasljeđivanja. U svakom slučaju 
nije predviđena nikakva razlika u pogledu spola nasljednika, pa će tako bračni i vanbračni 
partneri/ice49, bez obzira da li se u konkretnom slučaju radi o preživjelom muškom ili ženskom 
(van)bračnom partneru/ici, naslijediti samo po osnovu tog svojstva. Također, ne pravi se razlika 
između muške i ženske djece ostavitelja, u smislu prava na nasljeđivanje ili veličine njihovog nasljednog 
dijela, niti između spola roditelja, ukoliko se oni pojavljuju kao nasljednici.  

 

 

5. Primjena načela ravnopravnosti u praksi – koliko su žene zaista ravnopravne kao 
vlasnice nekretnina? 

Kako je naprijed navedeno, a i detaljno i više puta obrađeno u stručnoj pravničkoj literaturi, 
diskriminacija ne postoji prema slovu važećih propisa u Bosni i Hercegovini.50 Ipak, uprkos 
adekvatnim ustavnim i zakonskim rješenjima i identificiranim subjektima zaštite, primjena još uvijek 

 

46 Zakon o stvarnim pravima Federacije Bosne i Hercegovine, “Službene novine Federacije BiH”, br. 66/2013, 100/2013 
, Zakon o vlasništvu i drugim stvarnim pravima Brčko distrikta, “Službeni glasnik Brčko Distrikta BiH”, br. 11/01, 8/03, 
40/04, 19/07, Zakon o stvarnim pravima Republike Srpske, Službeni glasnik Republike Srpske, br. 124/08, 58/09, 95/11, 
60/15, 18/2016 – Odluka Ustavnog Suda Republike Srpske 107/2019.  
47 Zakon o nasljeđivanju Federacije Bosne i Hercegovine, “Službene novine FBiH”, br. 80/14, Zakon o nasljeđivanju 
Republike Srpske, “Službeni glasnik RS”, br. 1/09, 55/09 – ispravka, 91/1616, 28/19 – odluka Ustavnog suda i 82/19, 
Zakon o nasljeđivanju Brčko Distrikta Bosne i Hercegovine, “Službeni glasnik Brčko Distrikta BiH”, br. 36/17.  
48 Ugovor o nasljeđivanju je reguliran u Zakonu o nasljeđivanju Federacije Bosne i Hercegovine, te Zakonu o nasljeđivanju 
Brčko Distrikta, dok u Zakonu o nasljeđivanju Republike Srpske ovaj institut još uvijek nije dozvoljen.  
49 Postojanje vanbračnih zajednica je predviđeno u svim administrativnim dijelovima u Bosni i Hercegovini. Vidjeti: Softić 
Kadenić, D. „Vlasničkopravni položaj žena na nekretninama koje čine (van)bračnu stečevinu i uloga notara u jačanju njihovog položaja“, 
CENSOR 2020., str. 5-6.  Međutim, nasljeđivanje vanbračnih partnera/ica je predviđeno samo u relevantnim propisima u 
Federaciji BiH i Brčko Distriktu, dok Zakon o nasljeđivanu Republike Srpske ne poznaje kategoriju vanbračnog/e 
partnera/ice kao nasljednika/ice.  
50 Više kod: Povlakić M., Mezetović Međić S., „Uređenje imovinskih odnosa bračnih i vanbračnih partnera na nekretninama i rodna 
ravnopravnost“; Mostar 2018., Softić Kadenić, D. „Vlasničkopravni položaj žena na nekretninama koje čine (van)bračnu stečevinu i 
uloga notara u jačanju njihovog položaja“, CENSOR 2020. 

izgleda drugačije i moguće je da dođe do određenih problema i diskriminatornih učinaka u praksi.51 
Naime, iako su po svim relevantnim zakonima u Bosni i Hercegovini žene i muškarci ravnopravni, i 
dalje postoje slučajevi gdje je imovina upisana samo na ime muškog suvlasnika, tj. muža, partnera ili 
brata, koji je zapravo vlasnik samo jednog suvlasničkog udjela. Žene su mnogo rjeđe upisane kao 
vlasnice imovine koja predstavlja bitan izvor ekonomske moći, npr. stanova, poslovnih prostora, 
zemljišta i sl. Stoga postoji jasna potreba da se premosti jaz između pravnih propisa (de iure) i prakse 
(de facto) u cilju jačanja imovinskih prava žena.52  

Navedenom u prilog govore i rezultati najnovijeg istraživanja Ekonomska prizma stanovanja – ženska 
perspektiva provedenog od strane Centra za podršku organizacijama (CENSOR). Naime, 73% 
ispitanica nisu jedine vlasnice nekretnine, odnosno samo 27% ispitanica ima nekretninu u 
individualnom vlasništvu, te je upisano kao jedina vlasnica.53 Pri tome je stambeno pitanje riješilo 
samostalno samo 8,2% ispitanica koje imaju u svom vlasništvu nekretninu,54 što ukazuje da su žene 
praktično gotovo onemogućene imati samostalni pristup nekretninama kao resursu. Njih 86% je, pak, 
stambeno pitanje riješilo putem nasljedstva ili sklapanjem braka.55 Posljedično tome da porijeklo 
imovine potiče najvećim dijelom iz nasljednopravnih ili porodičnopravnih odnosa, a koji vlasničko 
uređenje temelje na stvarnopravnim propisima, odnosno režimu suvlasništva (u Federaciji BiH i Brčko 
Distriktu) i zajedničkog vlasništva (u Republici Srpskoj), neophodno je osigurati da u ovim odnosima 
prava žena budu tretirana jednako kao i prava muškaraca, odnosno da žene budu podržane i adekvatno 
informirane kako bi svoja prava zaista mogle ostvarivati.  

Posebno značajnu ulogu u tom segmentu imaju javni bilježnici ili notari. Zahvaljujući karakteru njihove 
funkcije koja je prvenstveno javna, te obavezi da se brinu o zaštiti svih stranaka, oni svojim radom 
doprinose očuvanju prava svih uključenih, a time posljedično i dugoročno uspostavi i funkcioniranju 
vladavine prava. Uloga notara u Bosni i Hercegovini je uređena zakonima o notarima u entitetima i 
Brčko Distriktu koji su na snazi od 2007/2008. godine. Notari su značajno doprinijeli većoj pravnoj 
sigurnosti, posebno u domenu pravnih poslova s nekretninama i oslobodili su kapacitete javnih vlasti 
preuzimanjem nadležnosti za ovjeru potpisa i fotokopija. Notarska obrada i uloga notara kao 
nepristrasnog svjedoka čiji je zadatak da jednako štiti interese obje strane i spriječi unošenje nejasnih 
ili nezakonitih odredbi u službenu ispravu, doprinosi smanjenju broja pravnih sporova u pravnim 
oblastima za koja su nadležni notari. Što se tiče veće ravnopravnosti spolova u pravnim poslovima 
koji se tiču nepokretne imovine, doprinos notara leži u tome što savjetuju stranke o pravima vlasništva 
nad zemljištem, učincima i posljedicama određenih pravnih radnji i neizvršavanja istih, a u slučaju 
suvlasništva ili zajedničkog vlasništva konsultuju i drugog supružnika bez obzira da li je upisan ili 

 

51 Povlakić M., Mezetović Međić S., „Uređenje imovinskih odnosa bračnih i vanbračnih partnera na nekretninama i rodna 
ravnopravnost“, Mostar 2018., str. 47. i dalje. Tako postoji niz presuda Ustavnog suda Bosne i Hercegovine koje nisu 
zasnovane na diskriminaciji, već na povredi imovinskih prava jednog supružnika. Ovi predmeti pred Ustavnim sudom 
Bosne i Hercegovine rješavali su pitanje da li je povrijeđeno imovinsko pravo supružnika. U ovim slučajevima supruga nije 
upisana kao suvlasnica nekretnine stečene radom za vrijeme braka. U ovom slučaju upisani muž je, zloupotrebljavajući 
činjenicu da je upisan kao vlasnik, prenio ili opteretio nekretninu bez saglasnosti supruge. Više kod: Povlakić M., „Načelo 
povjerenja u zemljis ̌nu knjigu u najnovijoj praksi Vrhovnog suda FbiH“, NPR 1/2014; Povlakić M., Mezetović Međić S., „Die neue 
Rolle des Grundbuchs in dem Transformationsprozess in Bosnien und Herzegowina“, u: Milisavljević/Jevremović/Živković, „Law and 
Transition“, 2018.  
52 Mezetović Međić, S. “Notarial practices in Bosnia & Herzegovina: Strengthening gender equality in land ownership and control”, GIZ, 
UN FAO, 2021., str. 4.  
53 „Gender in Housing“, Ekonomska prizma stanovanja – ženska perspektiva, CENSOR, 2022., str. 6.  
54 Ibid.  
55 Ibid.  

upisana kao vlasnik ili vlasnica ili ne.56 Povjerenje koje uživaju notari potvrđuju i mišljenja vlasnica 
nekretnina, od kojih čak njih 95% smatra da je uloga notara u poslovima vezanim za promet nekretnina 
važna, a 93% je izričito izjavilo da imaju povjerenje u notare.57  

Međutim, unatoč pozitivnim iskustvima koje imaju pojedinci/ke, ali i koristi za pravni sistem općenito, 
uloga notara je značajno poljuljana donošenjem presude Ustavnog sud FBiH u predmetu U- 22/169 
od 15. 5. 2019. godine. Presuda je donesena povodom zahtjeva za ocjenu ustavnosti odredbi niza 
zakona, među kojima i Zakona o stvarnim pravima FBiH, Zakona o zemljišnim knjigama i drugih, koji 
za određene pravne poslove predviđaju notarsku obradu isprave kao formu ad solemnitatem, odnosno 
formu koja je nezaobilazna za konkretni pravni posao, jer će u slučaju nepoštivanja zahtjeva forme 
takav pravni posao biti ništav. Ustavni sud je u svojoj presudi zaključio da velika većina osporavanih 
odredbi nisu u skladu sa Ustavom, te je naložio zakonodavcu da odredbe koje su proglašene 
neustavnim uskladi sa Ustavom FBiH u roku koji ne može biti duži od šest mjeseci od dana 
objavljivanja odluke u Službenim novinama Federacije BiH.58 Naložene promjene zakona nisu 
provedene ni do momenta pisanja ovog teksta tako da s jedne strane postoje neustavne odredbe i 
važeći zakonski tekstovi koji i dalje sadrže te odredbe, iako je jasno da se presude Ustavnog suda FBiH 
trebaju poštovati, dok istovremeno s druge strane postoji nemogućnost provođenja ugovora koji bi 
bili sačinjeni od strane lica koja nisu notari, odnosno praktična neizvodljivost samostalne primjene 
presude u praksi od strane pojedinih subjekata prava. Sve to dovodi sve involvirane u situaciju pravne 
neizvjesnosti i nepredvidivosti, te nažalost zanemaruje ostvarene pozitivne efekte i veći nivo pravne 
zaštite pojedinaca i pravne sigurnosti u Federaciji BiH općenito.59 Tim više na značaju dobija uloga 
pojedinaca/ki, odnosno njihovo podizanje svijesti o pravu vlasništva, njegovom sticanju, značaju 
uknjižbe i sličnim pitanjima, čije nepoznavanje ili ignoriranje u primjeni najviše pogađa žene.  

 

6. Zaključak 
Niti jedan propis u pozitivnom pravu Bosne i Hercegovine ne sadrži odredbu koja bi sama po sebi 
bila diskriminatorna u smislu da izričito ostavlja prostor za različit tretman žena i muškaraca. Čak 
naprotiv, javnopravni i privatnopravni okvir su postavljeni tako da omogućavaju i podstiču potpuno 
jednak tretman svih osoba, odnosno sprečavanje svake vrste neravnopravnosti i diskriminacije. Time 
bi se moglo reći da je u skladu sa zahtjevima koje postavlja put prilagođavanja domaćeg pravnog 
sistema pravnoj stečevini Evropske unije. Uprkos tome, praksa pokazuje da određena zakonska 

 
56 Pored unapređenja kvaliteta pravnih usluga i pravne sigurnosti uopšte, propisivanjem obavezne ovjere akata za neke 
vrste pravnih poslova, posebno u oblasti prava nepokretnosti, cilj je i postizanje većeg stepena tačnosti javnih registara, 
prvenstveno zemljišnih knjiga. Notar upućuje kupca da će se nekretnina steći tek upisom u zemljišne knjige, što je 
motivacija za upis i doprinos potpunosti takvih registara. U 2008. godini, prvoj godini nakon uvođenja notarske službe u 
pravni sistem Bosne i Hercegovine, broj zahtjeva za registraciju povećan je u Federaciji za 92% u odnosu na 2006. godinu. 
Izvještaj o realizaciji projekta Svjetske banke za zemljišno-knjižnu administraciju u Federalnom ministarstvu pravde za 
četvrto tromjesečje 2010. godine, str. 24.  
www.fmp.gov.ba/useruploads/files/zemljisna/izvjestaji/2010/q4_2010_fbih_izvjestaj.pdf (posjećeno: 3.1.2023.).  
Detaljnije o specifičnosti uloge notara, njihovom značaju i različitim zadacima kod: Povlakić, M., Mezetović Međić, S. 
„Country profile Bosnia and Herzegovina – Gender and Land Rights“, GIZ, UN FAO, 2016., str. 75. i dalje. 
57 „Gender in Housing“, Ekonomska prizma stanovanja – ženska perspektiva, CENSOR, 2022., str. 8.  
58 Softić Kadenić, D. „Vlasničkopravni položaj žena na nekretninama koje čine (van)bračnu stečevinu i uloga notara u jačanju njihovog 
položaja“, CENSOR, 2020., str. 6-7. 
59 Ibid. 

rješenja mogu biti potencijalno diskriminirajuća. Stoga je nužno izvršiti odgovarajuće zakonske 
izmjene, ali i prilagoditi praksu.60 

Međutim, imajući u vidu rezultate istraživanja i značaj koji ispitanice pridaju uticaju civilnog društva i 
obrazovanja u procesu osnaživanja položaja žena kao vlasnica nekretnina61, neophodno je konstantno, 
kontinuirano i sistemski raditi na generalnom podizanju svijesti o važnosti ostvarivanja prava 
vlasništva na nekretninama u korist žena, njihovog neodricanja zbog tradicijskih razloga, te slobodnoj 
volji koju kao učesnice pravnog prometa uživaju podjednako kao i muškarci.62 Pri tome je važno 
napomenuti da ovaj rad treba podjednako biti usmjeren kako na žene, da budu svjesne svojih prava i 
ohrabrene da ih ostvaruju, tako isto i na muškarce, kako bi bili svjesni jednakih pozicija sa ženama, te 
posljedično ne sprečavali i podsticali primjenu prava i pristupačnost ekonomskim resursima 
podjednako za oba spola. Pravni okvir jeste neophodna pretpostavka, ali je očigledno da nije dovoljan. 
Osim toga politika urodnjavanja neminovno obuhvata povećanje znanja svih uključenih aktera.63 Kod 
ostvarivanja prava vlasništva, njegovog sticanja, korištenja i raspolaganja, radi se o odnosima koji se 
temelje na načelu dispozitivnosti i autonomije volje. Stoga je volja stranaka primarni faktor koji 
određuje nastanak, promjenu i prestanak bilo kojeg građanskopravnog odnosa. Prema tome volja 
može biti slobodno ispoljena, ali je izuzetno važno da bude formirana na osnovu dovoljne 
informiranosti. Svijest i učešće stranaka su neophodni. Nadalje, pored samih titulara/ki ili 
potencijalnih titulara/ki prava, važno je raditi strateški i na podizanju svijesti svih pravnih praktičara/ki 
koji mogu biti involvirani u određenim procesima koji se tiču ostvarivanja prava na nekretninama. Na 
taj način je moguće doprinijeti efektivnoj i efikasnoj primjeni postojećih mehanizama osiguranja 
ravnopravnosti, odnosno ispunjavanju pravnog kriterija, kao jednog od preduslova za članstvo u 
Evropskoj uniji.   

 

 

 

 

 

 

 

 

 

 

60 Povlakić M., Mezetović Međić S., „Uređenje imovinskih odnosa bračnih i vanbračnih partnera na nekretninama i rodna 
ravnopravnost“, Mostar 2018., str. 65. 
61 Od ukupnog broja ispitanica njih 78% je odgovorilo da smatraju da najvažniju ulogu u procesu osnaživanja položaja 
žena kao vlasnica nekretnina imaju civilno društvo (42%) i obrazovanje (36%). Vidjeti: „Gender in Housing“, Ekonomska 
prizma stanovanja – ženska perspektiva, CENSOR, 2022., str. 8.  
62 „Osnaživanje zahtijeva da ljudi steknu nove resurse (psihološke, društvene, materijalne ili političke) i kroz njih 
sposobnost da donose i provode strateške životne izbore.“ Vidjeti: Domingo, P., O’Neil, T. “The politics of legal empowerment”, 
str. 13.   
63 Tako i: Antonijević, Z. „Gender mainstreaming: urodnjavanje“, str. 277.  

